Бо қарори Ҳукумати

Ҷумҳурии Тоҷикистон

аз "27" марти соли 2018, № 159 
тасдиқ шудааст

Стратегияи

РУШДИ САНОАТ ДАР Ҷумҳурии Тоҷикистон 
БАРОИ ДАВРАИ ТО СОЛИ 2030
1. Муқаддима
1. Рушди иҷтимоию иқтисодии Тоҷикистон ба сатҳи инкишофи техникию технологии саноат алоқаи зич дошта, он дар камолоти истеҳсолоти моддӣ ва ғайримоддии ҷомеа, хусусан ташаккули даромадҳои аҳолӣ ва ғанӣ гардонидани буҷети давлатӣ, таъмини эҳтиёҷоти мамлакат бо маҳсулоти саноатии ватанӣ ва ҷалби аҳолии қобили меҳнат ба истеҳсолот нақши муайянкунандаро мебозад.
2. Имрӯз саноати Тоҷикистон ба симои хоси миллии давлати мустақил соҳиб гардидааст. Акнун он бояд ба тамоми хусусиятҳои мақоми нав мувофиқ шуда, дар доираи чорабиниҳои ташкилию техникии аз ҷиҳати илмӣ асоснокшуда, ки самаранокии истеҳсолотро бо устувории занҷири арзиши иловашуда ва баланд бардоштани дараҷаи коркарди маҳсулот аз ашё то ба маҳсулоти тайёр бурда расонидани онро таъмин карда тавонанд, фаъолият намояд. 
3. Бо мақсади амалисозии ҳадафҳои дарозмуҳлат ва афзалиятҳои рушди кишвар Стратегияи рушди саноат дар Ҷумҳурии Тоҷикистон барои давраи то соли 2030 (минбаъд – Стратегия) таҳия шудааст.
4. Дар Стратегия баробари ҳадафҳои миллии Тоҷикистон (баланд бардоштани сатҳи зиндагии аҳолӣ, солимии миллат, амнияти иқтисодии давлат, таъмини суръати баланди истеҳсолоти саноатӣ ва иқтидорнокии минбаъдаи рушди иқтисодиёти мамлакат), ҳуҷҷатҳои асосии стратегӣ, аз қабили индикаторҳои Стратегияи миллии рушди Ҷумҳурии Тоҷикистон барои давраи то соли 2030, Барномаи миёнамуҳлати рушди Ҷумҳурии  Тоҷикистон барои солҳои 2016 – 2020, Барномаи давлатии мусоидат ба содирот ва воридотивазкунии Ҷумҳурии Тоҷикистон барои солҳои 2016-2020, инчунин уҳдадориҳои байналмилалии Ҷумҳурии Тоҷикистон оид ба Рӯзномаи асри XXI ва Ҳадафҳои рушди устувор, ки дар ҷаласаи 70-уми Ассамблеяи Генералии Созмони Миллали Муттаҳид моҳи сентябри соли 2015 тасдиқ гардидаанд, ба эътибор гирифта шудаанд. 
5. Стратегия ба таври объективӣ вазъи ҳақиқии солҳои гузаштаю кунунӣ, саҳми саноатро дар рушди маҷмӯи иқтисодиёти мамлакат бо назар доштани афкоре, ки дар Консепсияи рушди саноати Ҷумҳурии Тоҷикистон ҳанӯз соли 2004  нисбат ба таҳкими вазъи техникӣ, технологӣ ва иқтисодию молиявии он дар шароити муносибатҳои нави иқтисодӣ муайян гардида буданд, инъикос менамояд ва ба таъмини рушди бемайлону устувори  соҳаҳои саноати кишвар бо роҳи диверсификатсияи  истеҳсолот ва гузариш аз тавлиди ашёи хому  нимтайёр ба даври пурраи истеҳсолот, истеҳсоли маҳсулоти тайёри рақобатнок ва хизматрасонии босифат нигаронида шудааст. 
6. Таъмини суръати баланди рушди саноат нисбат ба соҳаҳои дигари иқтисодиёт ва зиёд намудани ҳиссаи он дар маҷмӯи маҳсулоти дохилии кишвар, ки то соли 2020 ба 13,2 фоиз, то соли 2025 ба 16 фоиз ва соли 2030 ба 20-20,5 фоиз ҳамчун вазифаи асосӣ муайян гардидааст.
7. Таҳкими иқтидори иҷтимоии бахши хусусӣ дар саноат, баланд бардоштани мавқеи он дар ҳалли мушкилоти шуғл ва бекорӣ, афзоиши даромаднокӣ ва инкишофи хусусиятҳои касбию зеҳнии кормандони соҳа, таҳкими сохтори таркибии истеҳсолот, самарабахш гардонидани сиёсати сармоягузорӣ ва инноватсионӣ ва такмили механизми дастгирии давлатӣ тариқи таъмини санадҳои меъёрии ҳуқуқии марбут ба бахши воқеии иқтисодиёт дар Стратегия мавқеи асосиро ишғол мекунанд.
2. Мавқеи саноат дар иқтисодиёти Ҷумҳурии Тоҷикистон
        §1. Таҳлили вазъи воқеӣ ва зарурати қабул намудани Стратегия
8. Вобаста ба хусусияти глобалӣ пайдо кардани иқтисодиёти ҷаҳонӣ, иқтисодиёти Тоҷикистон, ки соҳаи саноат қисми таркибӣ ва пешбарандаи он мебошад, солҳои 90-ум ба як қатор масъалаҳои ҳалталаб, аз қабили маҳдудияти имкониятҳои содиротии корхонаю муассисаҳои саноатӣ, мавқеи афзалиятнок доштани истеҳсоли ашёи хом ва нимтайёр дар истеҳсолот, раванди сусти интегратсионӣ бо иқтисодиёти ҷаҳонӣ, қафомонии техникӣ ва технологии истеҳсолот дучор омад.

9. Дар ин марҳила кишвар ба иқтисоди озоди байналмилалӣ ҳамроҳ гардида, системаи нақшавии тақсимоти умумииттифоқии қувваҳои истеҳсолкунанда аз байн рафт. Низоми мубодилоти ашёи истеҳсолӣ, воситаҳои истеҳсолот байни корхонаҳои саноатие, ки ба вазоратҳои иттифоқӣ ва иттифоқию ҷумҳуриявӣ тобеъ буданд, қатъ гардид. Инчунин корхонаҳо фурӯши маҳсулот ва харидорони онро дар бозори дохилию хориҷӣ, ба истиснои алюминийи хом, қувваи барқ, нахи пахта, консерваҳои меваю сабзавот, аз даст доданд. Бинобар он, ҳаҷми маҳсулот дар корхонаҳои чунин тобеиятдошта (собиқ комплекси саноатию ҳарбӣ, мошинсозӣ, электротехникӣ, кимиё ва саноати сабук) чандин маротиба кам шуд. 
10. Корхонаҳои саноатӣ, ки аксар солҳои 60 ва 80-уми асри гузашта ба кор дароварда шуда буданд, то соли 2000 захираҳои ҷисмонӣ ва маънавии воситаҳои асосии истеҳсолотро то 80 фоиз гум карда, барои истеҳсоли маҳсулоти дар бозори имрӯза рақобатнок ноқобил шуданд. Ин омилҳо ба зиёдшавии аз меъёр зиёди хароҷоти истеҳсолӣ, ашёи хом, воситаҳои энергетикӣ, баландшавии арзиши аслии маҳсулот сабаб гардида буд. Дар баробари ин, сатҳи пасти фондҳои гардишӣ, миқдори маҳдуди сармоягузориҳо ба лоиҳаҳои саноатӣ, норасоии маблағгузориҳои бонкӣ барои барқарорсозии фондҳои асосӣ ва воридоти таҷҳизоти замонавии технологӣ дар маҷмӯъ сабаби пастравии нишондиҳандаҳои истеҳсолот гардиданд.

11. Монеаи дигар ба рушди саноат дар давраи солҳои 1990-2000 ба боло рафтани ҳиссаи бахши ғайридавлатӣ дар шумори умумии корхонаҳо (63,5 фоиз), ки таҷрибаи ташкил ва пешбурди истеҳсолотро надоштанд, вобаста буд.

12. Суръати нокифояи рушди истеҳсолот дар истеҳоли намудҳои асосии зерини маҳсулоти саноатӣ ба назар мерасид: матоъҳои тайёри пахтагин ва маҳсулоти бофандагӣ (маснуоти трикотажӣ то 50 фоиз), консерваҳо (62 фоиз), трансформаторҳои барқӣ (41 фоиз), истихроҷи газ (83 фоиз). Сатҳи аз ҳама пасти истифодаи иқтидорҳои истеҳсолӣ дар корхонаҳои истеҳсоли гӯшт (11,4 фоиз), шир (52,7 фоиз), равғани чорво (38,7 фоиз), нахи пахта (13,5 фоиз), матоъҳои тайёри абрешимӣ (1,55 фоиз) мушоҳида мегардад.
13. Истифодаи баланди иқтидорҳои истеҳсолӣ дар корхонаҳои саноатии истихроҷи металлҳои қиматбаҳо ва ранга, ангишт (88 фоиз), истеҳсоли қолин ва маҳсулоти қолинбофӣ (67 фоиз), семент (94,9 фоиз), пойафзол (84 фоиз), маводи деворӣ (59,1 фоиз) мушоҳида мегардад.

14. Саноати кишвар дар гузашта содиркунандаи ашёи хоми металлҳои ранга, асил ва қиматбаҳо (дар шакли консентрат), ашёи хом ва нимтайёри саноати нассоҷӣ ва консерваҳои гуногуни меваю сабзавот фаъолият дошта, қисми онҳо дар ҷумҳуриҳои ҳамсоя то маҳсулоти тайёр коркард мешуданд. Барои ба истеҳсоли маҳсулоти тайёр ва қобили талаботи бозор мутобиқ гардонидани соҳаҳои дар боло зикршуда зарурати модернизатсияи истеҳсолот бо тағйир додани технологияҳо, ки хароҷоти зиёди молиявии соҳибкоронро талаб мекард, ба вуҷуд омада буд. Вале чунин захираҳои молиявии соҳибкорони ватанӣ ба ин мақсад ғайрикофӣ буданд, ки ҳалли мусбат ин масъала танҳо бо роҳи ҷалби сармоягузорони хориҷӣ, таъмини ҳавасмандии онҳо ва ҷолибияти саноат лозим буд.  
15. Бо  дар назар доштани чунин вазъият, ҳадафи стратегии сиёсати саноати Ҷумҳурии Тоҷикистон ба таъмин намудани рушди устувори мамлакат бо роҳи диверсификатсияи истеҳсолот, иваз намудани ҷойгоҳи саноат ҳамчун истеҳсол ва содиркунандаи ашёи хом бо роҳи тағйироти технологӣ, аз байн бурдани истеҳсолоти ашёи нимтайёр ва гузариш ба даври пурраи истеҳсолоти маҳсулоти тайёр, ба ин мақсад истифодаи бештари манбаъҳои ашёи хоми табиӣ, кишоварзӣ ва захираҳои меҳнатӣ, афзалият додан ба дигаргунсозии куллии сохторӣ, аз ҷумла тағйир додани самти фаъолияти корхонаҳои саноатӣ, бо мақсади мутобиқгардонии онҳо ба талаботи тағйирёбандаи иқтисоди бозаргонӣ нигаронида мешавад.

16. Вобаста ба далелҳои дар боло зикршуда ва ҷорӣ гардидани низоми нави муносибатҳои иқтисодӣ, ки таҳкими механизмҳои роҳандозии сиёсати саноатро тақозо доранд, зарурати қабули Стратегияи мазкур ба вуҷуд омадааст. Стратегия бояд ба хусусияти глобалии иқтисодиёти ҷаҳонӣ мувофиқ гардонидани ҳадафҳои саноати имрӯзаи Тоҷикистон ва ҳалли як қатор масъалаҳои зерин мусоидат намояд:

-  аз байн бурдани мавқеи корхонаҳо ҳамчун истеҳсолкунандаи ашёи хом ва нимтайёр;

-  гузариш ба даври пурраи истеҳсолот (истеҳсоли маҳсулоти тайёри самти содиротию воридотивазкунанда);

- вусъатбахшии раванди пайвастшавӣ ба интегратсияи иқтисодиёти ҷаҳонӣ;
-  саҳмгузорӣ дар қонеъ гардонидани талаботи бозори дохилӣ ба маҳсулоти саноатӣ;

- фаъол гардонидани раванди навсозии техникӣ ва технологии истеҳсолот;

-  вусъати корҳои озмоишӣ – таҳқиқотӣ ва азхудкунии лоиҳаҳои таъсиси корхонаҳои нав;

-   истифодаи манбаъҳои ашёи хоми минералӣ дар асоси нақшаҳои тасдиқшудаи корҳои кӯҳӣ-геологӣ, иктишофи геологӣ ва риояи талаботи маркшейдерӣ дар раванди корҳои истихроҷӣ;

-  таъмини болоравии истифодаи иқтидорҳои коркарди саноатии маҳсулоти кишоварзӣ ва ҷалби захираҳои меҳнатӣ ба истеҳсолот. 

17. Хусусияти муҳимтарини Стратегия аз муайян намудани мақсаду вазифаҳо ва роҳу воситаҳои ба онҳо ноил гаштан, бо назардошти таҳлили тағйироти сохторӣ, техникӣ, иқтисодӣ ва молиявие, ки дар асоси талаботи Консепсияи рушди саноати Ҷумҳурии Тоҷикистон дар ду даҳсолаи охир ба вуҷуд омадаанд, иборат мебошад.
§2. Сохтори саноат
18. Давлат сохтори саноатро бо назардошти тағйирёбии истеъмолот ва талаботу мавқеи маҳсулоти корхонаҳо дар бозори дохилӣ ва хориҷӣ бо роҳи модернизатсияи таҷҳизот ва ҷорӣ намудани системаҳои мавзуни технологӣ танзим медиҳад. Ин раванд ба воситаи тағйири самти истеҳсолоти корхонаҳои саноатӣ, хусусан корхонаҳои бузург, таҳия ва амалисозии чорабиниҳо вобаста ба воридотивазкунанда ва ба самти содирот нигаронидани истеҳсолот новобаста аз шакли моликият, ба амал бароварда мешавад. 

19. Рушди босуръат ва рақобатноки бахшҳои давлатӣ ва хусусии истеҳсолот дар маркази диққати доимӣ қарор дода мешавад. Ҳиссаи бахши ғайридавлатӣ дар шумораи умумии корхонаҳои саноатӣ 74,1 фоиз ва бахши давлатӣ 25,9 фоизро ташкил медиҳад.

20. Саноати Тоҷикистон дорои заминаи маҷмӯи инкишофёфта ва аз ҷиҳати техникӣ муҷаҳҳаз буда, онро зиёда аз 90 самти истеҳсолот муаррифӣ менамоянд, ки ба соҳаҳои зерин мансуб мебошанд:

-   соҳаи истихроҷ – корхонаҳои марбут ба истихроҷ ва бойгардонии ашёи хоми маъданӣ ва ғайримаъданӣ;

- соҳаи коркард – корхонаҳои коркарди маҳсулоти саноати истихроҷ, маҳсулоти нимтайёр, коркарди маҳсулоти кишоварзӣ ва ашёи дигар.

 21. Дар натиҷаи гузариши иқтисодиёти ҷумҳурӣ ба усулҳои хоҷагидории бозаргонӣ ва дар раванди хусусигардонии моликияти давлатӣ як қатор корхонаҳои саноатӣ ба ҷамъиятҳои саҳомӣ табдил шуда, корхонаҳои муштарак бо сармоягузории хориҷӣ ва корхонаҳои хусусӣ таъсис ёфтанд.  
Сохтори кунунии саноат
	1.
	Саноати маъданҳои кӯҳӣ ва металлҳои қиматбаҳо (34,4 фоиз)


	2.
	Саноати хӯрокворӣ (26,9 фоиз)

	3.
	Саноати масолеҳи  сохтмон  (13,7 фоиз)

	4.
	Саноати истихроҷи ангишт (1,6 фоиз)

	5.
	Саноати  сабук  (15,9 фоиз)

	6.
	Саноати мошинсозӣ, коркарди металл ва кимиё (7,6 фоиз)


22. Тибқи афзалиятҳое, ки Стратегияи миллии рушди ҷумҳурӣ барои давраи то соли 2030 муайян намудааст, дар сохтори имрӯзаи саноат бартарият ба гурӯҳи истеҳсолоти зерин дода мешавад:

- коркарди пахта, нахи пахта ва пилла;

- истеҳсолоти дӯзандагӣ;

- коркарди пӯст, пашм, истеҳсоли пойафзол; 

- коркарди маъдан, пеш аз ҳама маъданҳои дорои металлҳои ранга то ҳадди ҳосил намудани металлҳои холис (сурб, сурма, руҳ, симоб, мис) ва металҳои асил, сангҳои ороишии ранга, ки манбаи ғанигардонии захираи асъории ҷумҳурӣ мебошанд;

 - истеҳсол ва коркарди алюминийи аввалия бо дурнамои тавлиди маҳсулоти тайёр (конструксияҳои сохтмонӣ, асбобҳои рӯзғор, маснуоти электротехникӣ, қисмҳои мухталиф барои таҷҳизоти технологӣ, воситаҳои нақлиёт);

- маҳсулоти тайёр аз тамоми намудҳои ашёи хоми кишоварзӣ;

- истеҳсоли нуриҳои маъданӣ, воситаҳои кимиёвии рӯзғор;

- истеҳсоли маводи бастабандии замонавӣ, зарфу ғунҷоишҳо аз фолгаи алюминий, пакетҳои синтетикӣ ва шишагӣ.
3. Омилҳои стратегии таъминкунандаи рушди саноат

23. Амалисозии бомуваффақияти ислоҳоти иқтисодӣ, Стратегияи миллии рушди Ҷумҳурии Тоҷикистон барои давраи то соли 2030, Консепсияи рушди саноати Тоҷикистон ва дигар ҳуҷҷатҳои барномавии давлатӣ барои ҳамгироии саноати кишвар ба сохтори саноати ҷаҳонӣ, суръатбахшии силсилаи навовариҳои технологӣ, пайдо ва устувор намудани мавқеи саноати Тоҷикистон дар бозори ҷаҳонӣ заминаҳои мусоид фароҳам оварданд. 

24. Баъди соли 2000 таносуби соҳаҳои алоҳида ва корхонаҳои азим дар таркиби маҳсулоти саноатии ҷумҳурӣ бакуллӣ тағйир ёфт. Масалан, соли 2000 ҳиссаи Корхонаи воҳиди давлатии «Ширкати алюминийи Тоҷик» дар таркиби маҳсулоти саноатии ҷумҳурӣ 43 фоизро ташкил дода буд. Дар соли 2017 аз ҳисоби зиёд гардидани ҳиссагузории соҳаҳои саноати маъдани кӯҳӣ, масолеҳи сохтмон, хӯрокворӣ, саноати сабук ва мошинсозӣ ин нишондод ба 2,0 фоиз баробар шуд.
25. Дар давраи соҳибистиқлолии ҷумҳурӣ даҳҳо созишномаҳои ҳамкории байниҳукуматӣ бо мамлакатҳои хориҷи дуру наздик вобаста ба таъсиси корхонаҳои нави металлургӣ, истеҳсоли семент ва дигар намудҳои масолеҳи сохтмон, истихроҷ ва коркарди маъданҳои кӯҳӣ, ангишт, саноати кимиёӣ, мошинсозӣ, коркарди металл ва саноати хӯрокворӣ ба имзо расида, ба амал бароварда шуда истодаанд.

26. Бо ҷалби сармояи дохилию хориҷӣ садҳо корхонаҳои хурду бузурги истеҳсолӣ бо технологияи баланд ва кластерҳои саноатии дорои даври пурраи истеҳсолот – бо коркарди ашёи хом то маҳсулоти тайёр таъсис ёфта, саҳми саноатро дар иқтисодиёти кишвар зиёд намуданд.

27. Шумораи корхонаҳои саноатӣ аз 1329 адади соли 2000 мувофиқи нақшаҳои амал оид ба таъсиси истеҳсолоти нав соли 2017 ба 1942 расид, ки бештар аз 90 ҳазор аҳолии мамлакат бо ҷойи кор таъмин гардид.
28. Соли 2016 раванди таъсиси  корхонаҳои нав, аз  ҷумла бунёди корхонаи муосир оид ба коркарди маъдан дар шаҳри Панҷакент, ҷамъияти дорои масъулияти маҳдуди «Покрӯд» (шаҳри Ваҳдат), корхонаи маъдантозакунии Такоб, корхонаҳои бузурги сементбарории ҷамъияти дорои масъулияти маҳдуди «Хуаксин Ғаюр Суғд семент» (ноҳияи Бобоҷон Ғафуров), ҷамъияти дорои масъулияти маҳдуди «Ширкати байналмилалии истеҳсолии Чжунгтсай Моҳир семент» (ноҳияи Ёвон), истеҳсоли гаҷкартон Ҷамъияти дорои масъулияти маҳдуди «Ху Чан Ғаюр Индустрал» ва ҷамъияти дорои масъулияти маҳдуди «Комбинати металлургии Тоҷикистон» дар шаҳри Ҳисор, ҷамъияти дорои масъулияти маҳдуди «Заводи сохташавандаи криолит» (ноҳияи Ёвон), ҷамъияти саҳҳомии пушидаи «Норд Азия металл» (ноҳияи Спитамен) оид ба  истеҳсоли қубурҳои профилии металлӣ бо иқтидори 60 ҳазор тонна маҳсулот, маҷмааи нассоҷии «Ҷунтай Син Силу Текстил» оид ба коркарди нахи пахта дар ноҳияи Данғара, корхонаҳои «Кока - Кола нӯшокиҳои Тоҷикистон» ва «Оби Зулол» (иқтидори нӯшокиҳои ғайриспиртӣ 60 миллион литр), 2,5 миллион тонна иқтидорҳои коркарди гандум барои афзоиши иқтидори содиротӣ ва воридотивазкунанда дар  кишвар заминаи мусоид фароҳам меоранд.

29. Корхонаҳои нави сементбарорӣ имкон медиҳанд, ки ҳаҷми солонаи истеҳсоли семент то 4,5 миллион тонна ё нисбат ба соли 2000 82 баробар афзуда, дар баробари пурра қонеъ гардонидани талаботи бозори дохилӣ ба ин намуди масолеҳи сохтмон, содироти он низ афзоиш дода шавад.

30. Моҳи ноябри соли 2016 таҷдиду барқарорсозии навбати аввали истеҳсолоти нуриҳои азотӣ дар шаҳри Сарбанд бо ҷалби сармояи мустақими хориҷӣ дар ҳаҷми 3 миллиарду 168 миллион сомонӣ (360 миллион доллари ИМА) оғоз шуд, ки он соли 2018 ба истифода супорида мешавад. 
31. Дар се соли оянда корхона пурра ба кор даромада, 300 ҳазор тонна аммиак, 500 ҳазор тонна карбамид, дар маҷмӯъ, 800 ҳазор тонна маҳсулот истеҳсол карда, талаботи соҳаи кишоварзиро ба нуриҳои азотӣ пурра қонеъ гардонида, содироти он ба хориҷи кишвар ба роҳ монда мешавад.
32. Ҳаҷми истеҳсоли маҳсулот дар саноати коркард нисбат ба саноати истихроҷ 2,6 баробар зиёд гардид.

33. Зиёд гардидани ҳаҷми истеҳсоли маҳсулот ин шаҳодати он аст, ки сиёсати давлат дар самти афзун намудани занҷири арзиши иловашуда дар асоси баланд бардоштани дараҷаи коркарди ашёи хоми маҳаллӣ то маҳсулоти ниҳоӣ дуруст интихоб шуда, амалӣ гардида истодааст.
34. Таркиби намудҳои фаъолияти иқтисодӣ дар 7 соли охир ба таври зайл тағйир ёфт:
Таркиби намудҳои фаъолияти иқтисодӣ 
(C, D, E) дар истеҳсоли саноатӣ соли 2011

Таркиби намудҳои фаъолияти иқтисодӣ 
(C, D, E) дар истеҳсоли саноатӣ соли 2017

35. Дар назди ҳар як соҳаи саноат асосан масъалаҳои истифодаи бештари иқтидорҳо, зиёд намудани номгӯи маҳсулоти содиротӣ ва воридотивазкунанда, такмили технологияҳо ва қонеъ гардонидани талаботи аҳолии мамлакат бо маҳсулоти саноатии ватанӣ қарор дода шуданд.

36. Нисбат ба соли 2000 истеҳсоли хокаҳои сурб, руҳ, мис ва сурма 113,5 баробар, маҳсулоти заргарӣ 57,0, семент 56,9, кабелҳои то 1 кВт 4,6, қисмҳои эҳтиётӣ барои мошинҳои кишоварзӣ 10,8, маснуоти кабелӣ 1,4, дару тирезаҳои пластикӣ 2,5, зарфҳои шишагӣ 2,7, либосҳои мактабӣ 2,3, ангишт 79,3 баробар ва номгӯи дигари маҳсулот аз қабили металлҳои қиматбаҳо, масолеҳи сохтмон зиёд шудааст. 
37. Ҳаҷми истеҳсоли маҳсулоти саноатӣ аз 4,1 млрд сомонии соли 2000 (дар муқоиса бо индексатсияи нархҳои имрӯза) соли 2017 ба 20 млрд сомонӣ (4,8 баробар) афзуд. Ҳиссаи саноат дар маҷмӯи маҳсулоти дохилӣ 17 фоиз боло рафт.
Динамикаи истеҳсоли маҳсулоти саноатӣ дар солҳои 2000-2017 (млрд сомонӣ)

38. Соли 2017 истихроҷи ангишт 1 млн 760,1 ҳазор тонна ва истеҳсоли семент 3,1 млн тоннаро ташкил дод, ки ин нишондиҳандаҳои баландтарин дар давраи истиқлолияти кишвар ва таърихи саноати мамлакат мебошад.

39. Тавре аз нишондодҳои боло ба назар мерасад, аз соли 2000 истеҳсолоти саноатӣ ҳарсола бо суръати назаррас афзоиш ёфта, иқтидори соҳаҳои истихроҷ ва коркарди маъданҳои кӯҳӣ, масолеҳи сохтмон, саноати хӯрокворӣ, истихроҷи ангишт аз нишондодҳои то соли 1990 зиёд шуданд, вале соҳаҳои алоҳида, ки дар ҳолати трансформатсионӣ қарор доранд, андешидани тадбирҳои ташкилию техникиро оид ба таъмин намудани рушди устувор тақозо доранд. Масалан, таҳлилҳои иқтисодӣ собит намуданд, ки дар ҳолати коркарди нахи пахта дар корхонаҳои саноатии ҷумҳурӣ то маҳсулоти тайёр (матоъ ва либосворӣ), даромади соф аз ҳар як гектари пахта (самаранокии истеҳсолот) нисбат ба даромад аз фурӯши нах ҳамчун ашёи хом ба хориҷи кишвар бо нархи арзони ночиз зиёда аз 10 маротиба афзун мегардад.

40. Пахта ҳамчун маҳсулоти асосии содиротӣ бояд коркард шуда, маҳсулоти он бояд ба бозори хориҷӣ пешниҳод карда шавад. Дар ин маврид фоиданокии он 400 фоиз зиёд шуда, барои афзоиши даромади хоҷагиҳои деҳқонии (фермерии) истеҳсолкунандаи пахта ва саноати коркард мусоидат хоҳад намуд. Ҳосилнокии 1 га замини пахта 30 сентнер ё 3 тонна пахтаи хом мебошад. Тибқи меъёри баромади нах (ба ҳисоби миёна 33 фоиз) аз ин миқдори ашё 990 кг нахи пахта истеҳсол карда мешавад. Мувофиқи меъёрҳо барои истеҳсоли 1 куртаи мардона ба ҳисоби миёна 320 грамм нах истифода шуда, аз 990 кг нах 3094 курта бароварда мешавад. Агар ин миқдор курта ба ҳисоби миёна 50 сомонӣ фурӯхта шавад, маблағи 154700 сомонӣ (3094х50) ба даст овардан мумкин аст. Вобаста ба ин бояд нахи пахта, ҳамчунин дигар ашёи хом (пӯст, пашм, пилла, тамоку ва меваю сабзавот) аз ҳудуди ҷумҳурӣ бо нархи арзон содир нашуда, дар корхонаҳои ватанӣ коркард гардад. 

41. Иқтидори корхонаҳои ферментатсиякунонии тамоку 10 ҳазор тонна тамокуи хом буда, аз ин миқдор 4 ҳазор тоннаи он барои истеҳсоли сигор истифода карда мешуд. Аммо айни замон аз сабаби набудани харидор ва шартномаи тарафайни ҳамкорӣ бо хоҷагиҳои тамокупарвар ҳавасмандии хоҷагиҳои кишоварзӣ ба парвариши тамоку аз байн рафта, майдони кишт ва истеҳсоли он коҳиш ёфтааст. Барои рушди ин соҳа бояд дар доираи талаботи корхонаҳои коркарди тамоку шартномаи хариди маҳсулот бо хоҷагиҳои тамокупарвар роҳандозӣ гардад.  

42. Дар соҳаи коркарди саноатии зироатҳои равғандиҳанда бошад, барои истеҳсоли 80 ҳазор тонна равған иқтидорҳо вуҷуд доранд. Дар мавриди устувор гардонидани заминаи ашёи хом, яъне ба даст овардани 450 ҳазор тонна чигити техникӣ (он аз 900 ҳазор тонна пахта ҳосил мегардад), истифодаи пурраи иқтидори корхонаҳоро таъмин кардан мумкин аст.   
43. Солҳои охир диверсификатсияи соҳаи кишоварзӣ ҷиҳати васеъ гардидани майдони зироатҳои равғандиҳанда (рапс, офтобпараст), сабзавот, картошка, бунёди боғу токзорҳои меваашон содиротӣ ба назар мерасад. Маҳсулоти ин зироату растаниҳо солҳои минбаъда ҷиҳати таъмини саноат бо ашёи хом ва ноил шудан ба вазифаҳои дар Стратегия гузошташуда мусоидат хоҳанд кард.
44. Дар баробари ин, барои таъмин намудани мавқеи пешбарандаи саноат дар иқтисодиёти мамлакат маҷмӯи чорабиниҳои ҳуқуқӣ, иқтисодӣ, техникию технологӣ, сармоягузорӣ ва танзими давлатиро ба амал баровардан зарур аст, ки механизми иҷрои онҳо дар доираи Стратегияи мазкур бояд роҳандозӣ гардад.
4. Мақсад ва вазифаҳои Стратегия

45. Мақсади асосии Стратегия аз фароҳам овардани шароити мувофиқ барои рушди комплекси саноатӣ дар асоси модернизатсия ва навсозии инноватсионии соҳаҳо, ки самаранокии иқтисодии онҳо, бехатарии техникӣ, экологӣ ва истифодаи сарфакоронаи захираҳои энергетикӣ ва рақобатнокии маҳсулоти истеҳсолшавандаро таъмин карда тавонад, иборат мебошад.

46. Стратегия ҷиҳати рушди саноат, ҳавасмандгардонии таҳия ва амалисозии лоиҳаҳои сармоягузорӣ ва пешниҳодҳо оид ба модернизатсия ва азнавтаҷҳизонии корхонаҳои амалкунанда, инчунин таъсиси истеҳсолоти нави саноатӣ дар мамлакат асоси консептуалӣ мебошад.
47. Дар баробари ин ба мақсадҳои Стратегия муқаррароти зерин мансуб мебошанд:
- ташкили минтақаҳои саноатӣ дар ҷумҳурӣ (вилоятҳои Суғд, Хатлон ва шаҳри Душанбе);
- таҳкими саноати рақобатнок, устувор, аз ҷиҳати сохтор озмудашуда, ки инкишофи соҳаҳо ва азхудкунии технологияҳои пешқадами ба бозори маҳсулот нигаронидашударо мустақилона роҳандозӣ намояд;

- таъмин намудани рушди устувори мамлакат бо роҳи диверсификатсияи соҳаҳои саноат, бартараф намудани мақоми саноат ҳамчун истеҳсол ва содиркунандаи ашёи хом;

- таъмини баланд бардоштани сатҳи зиндагии аҳолӣ ва ҳалли самарабахши мушкилоти некӯаҳволӣ;

- қатъи ҷараёни ғайрииндустриализатсияи (ғайрисаноаткунонии) иқтисодиёт дар самти суръатафзоии рушди саноат ва аз кишвари агросаноатӣ ба саноатию аграрӣ табдил додани мамлакат; 

- аз байн бурдани ақибмонии техникӣ, технологӣ ва иқтисодӣ, ташаккули иқтисодиёт бо сатҳи миёнаи тараққиёт;

- ба раванди глобализатсияи иқтисодӣ ҳамроҳ гардонидани саноати мамлакат, ноил шудан ба рақобатпазирии баланди маҳсулоти соҳа дар бозорҳои хориҷӣ;

- ҷорӣ намудани таносуби муайяни маҳсулот ба хоҷагиҳои кишоварзӣ ҷиҳати таъмин намудани корхонаҳои коркард бо ашёи хом (меваю сабзавот, растаниҳои техникӣ ва ғайра).
48. Вазифаҳои муҳимтарин барои ноил гардидан ба мақсадҳои дар боло зикршуда аз инҳо иборатанд:

- суръатбахшии устувори рушди саноат нисбат ба дигар соҳаҳои бахши воқеии иқтисодиёти кишвар;

- мунтазам баланд бардоштани самаранокии истеҳсолот, афзун намудани ҳосилнокии меҳнат ва қобилияти сармоягузориҳо ва захираҳои он;

- таъмин намудани фазои солими сармоягузорӣ, тадриҷан зиёд гардонидани сармоягузории дохилию хориҷӣ;

- суръатбахшӣ ба навсозии фондҳои асосӣ, баланд бардоштани маҳсулнокии онҳо, таҷдиди   таҷҳизоти техникӣ, азнавтаҷҳизонии техникии корхонаҳои саноатӣ, паст гардонидани энергияталабии истеҳсолот;

- тадриҷан баланд бардоштани вазни қиёсии маҳсулоти ниҳоӣ дар таркиби маҷмӯи маҳсулоти саноатӣ;

-  ҳифзи манфиатҳои иқтисодии субъектҳои фаъолияти саноатӣ дар бозори дохилӣ ва хориҷӣ;

- афзалият додан ба дигаргунсозии кулии сохторӣ, аз ҷумла тағйир додани самти фаъолияти корхонаҳои саноатӣ, бо мақсади мутобиқгардонии онҳо ба талаботи тағйирёбандаи иқтисодиёти бозаргонӣ;

- ҷорӣ намудани навовариҳои техникию технологӣ дар истеҳсолоти саноатӣ, фароҳам овардани муҳити мусоид ҷиҳати фарогирии васеи корхонаҳо ба ҳаракати амалисозии дастовардҳои илмӣ-техникӣ ва технологияҳои муосир; 

- инкишофи мунтазами бахши хусусӣ дар иқтисодиёт, такмили соҳибкории истеҳсолӣ дар саноат;

- ташкили муҳити мусоиди меъёрию техникӣ бо мақсади таъмин намудани рақобатпазирии маҳсулот, истеҳсоли маҳсулоти воридотивазкунандаи ба содирот нигаронидашуда, гузариш ба стандартҳои байналмилалии сифат;

- таъсиси иншооти замонавии инфрасохтори бозор (марказҳо ва толорҳои намоиши маҳсулот, системаи логистикӣ), рушди алоқаҳои тиҷоратӣ;

- ташкили кооператсияи дохилисоҳавӣ ва байнисоҳавӣ, амалисозии чорабиниҳои интегратсионӣ;

- ҳавасмандгардонии фаъолнокии сармоягузорӣ барои ташаккули истеҳсолоти илмталаб ва инноватсионӣ;
- ташкил ва васеъгардонии такрористеҳсолкунии захираҳои меҳнатӣ, такмили системаи омӯзиш ва бозомӯзии мутахассисони муҳандисӣ-техникӣ ва кадрҳои коргарӣ, ки қобилияти пешбурди истеҳсолотро дар шароити бозори озод дошта бошанд;

- таъмини ҳамкории мутақобилан судманд байни корхонаҳои саноатӣ ва бахши молиявии иқтисодиёт.
49. Таъиноти Стратегия ба самтҳои зерин нигаронида шудааст:

- муайян намудани самтҳои афзалиятан муҳими рушди саноати Тоҷикистон дар давраҳои дарозмуҳлат ва роҳҳои амалисозии онҳо;

- таъмини фаъолияти ҳамоҳанги мақомоти иҷроияи маҳаллии ҳокимияти давлатӣ оид ба масъалаҳои пешбинии инкишофи соҳаҳои саноат дар минтақаҳо;
- ҷиҳати муайянсозии роҳи стратегии рушди саноат, таҳия ва таҳрири санадҳои меъёрии ҳуқуқӣ дар бахши саноат;
- таъмини маблағгузориҳои буҷетӣ ва ғайрибуҷетии чорабиниҳои барномавӣ ва ғайрибарномавии рушди саноат.

50. Стратегия ҳуҷҷати консептуалии асоснок барои таҳияи барномаҳои кӯтоҳмуддату миёнамуҳлат ва лоиҳаҳои соҳаҳои саноат мебошад.
5. Принсипҳо ва афзалиятҳои сиёсати давлатӣ, инчунин пешбинии рушди соҳаҳои саноати Тоҷикистон
51. Самтҳои афзалиятноки сиёсати давлат ҷиҳати амалисозии Стратегия дар асоси принсипҳои зерин ба амал бароварда мешаванд:  
- ҳалли масъалаҳои рушди саноат дар доираи барномаҳои давлатии соҳавӣ;
- таҳия ва амалисозии лоиҳаҳои сармоягузории таъсиси истеҳсолоти нави саноатӣ ва лоиҳаҳои инфрасохтори саноатӣ;

- истифодаи чораҳои танзими давлатии сиёсати саноат ва ҳавасмандгардонии ташаббусҳо бобати рушди истеҳсолоти саноатӣ дар Тоҷикистон.
 §1. Самтҳои афзалиятноки саноат ва марҳилаҳои амалисозии Стратегия
52. Стратегияи миллии рушди ҷумҳурӣ дар давраи то соли 2030 масъалаҳои рушди босуботи саноатро вобаста ба ҷобаҷогузории иқтидорҳои истеҳсолии дорои инфрасохтори инкишофёфта, саҳмгузорӣ бобати бештар ба кор фаро гирифтани аҳолии қобили меҳнат, таъмини сатҳ ва сифати баланди ҳаётгузаронии аҳолӣ ва зиёд намудани ҳаҷми даромаднокӣ ба ҳар сари аҳолиро дар асоси аз ҷиҳати иқтисодӣ самарабахш гардонидани истеҳсолоти саноатӣ ба миён гузоштааст. 
53. Бо иқдоми Президенти Ҷумҳурии Тоҷикистон солҳои 2014-2020 давраи дастгирии соҳибкории истеҳсолӣ ва рушди саноат дар самти коркарди ашёи хоми ватанӣ ва тадриҷан аз мамлакати аграрӣ-саноатӣ ба мамлакати индустриаливу аграрӣ табдил додани кишварамон эълон гардид.

54. Дар ин робита дар назар дошта шудааст, ки 70-75 фоиз иқтидорҳои нав, хусусан дар соҳаҳои коркарди нахи пахта, пӯсту пашм, ҳунарҳои косибӣ ва нафисаи халқӣ, маъданҳои кӯҳӣ, меваю сабзавот ва масолеҳи сохтмон дар минтақаҳои Вилояти Мухтори Кӯҳистони Бадахшон, вилоятҳои Хатлон, Суғд ва шаҳру ноҳияҳои тобеи ҷумҳурӣ таъсис дода шаванд, ки дорои манбаи зарурии ашёи хом мебошанд.

55. Тағйироти сохторӣ ва марҳилаҳои мушаххаси амалисозии Стратегия дар Барномаҳои комплексии рушди соҳаҳои саноат, ки минбаъд барои давраҳои то соли 2020, 2020-2025 ва 2025-2030 таҳия ва қабул карда мешаванд, мавқеи пешбарандаи саноат ва рушди босуръати саноати коркардро нисбат ба саноати истихроҷ таъмин хоҳанд кард.  
56. Чунин тарзи масъалагузорӣ ба баланд бардоштани суръати афзоиши истеҳсолот дар ҳамоҳангӣ бо суръати баланди рушди саноати коркард нисбат ба саноати истихроҷ мусоидат менамояд. 

57. Саноате, ки дар натиҷаи амалисозии Стратегияи мазкур таъсис ва такмил меёбад, дорои хусусиятҳои зерини фарқкунанда хоҳад буд: 

-  он ба захираи пуриқтидори ашёи хоми дохилӣ такя намояд;

- саноати миллӣ бо сатҳи баланди таҳияшудаи маҳсулоти истеҳсолшаванда бояд фарқ карда, дар сохтори содироти маҳсулоти тайёр ва хизматрасонии саноатӣ бояд мавқеи асосиро соҳиб гардад;

- саноати минбаъда вазъи демографии мамлакатро ба инобат мегирад. Дар сохтори он соҳаҳои меҳнатталаб, ки метавонанд миқдори зиёди захираҳои меҳнатиро фаро гиранд, тавсеа меёбанд; 

- корхонаҳои саноатӣ дар бозори дохилию хориҷӣ   хусусиятҳои бештари устувори рақобатпазирӣ   пайдо мекунанд.
§2. Саноати маъданҳои кӯҳӣ ва металлҳои қиматбаҳо 
58. Имрӯз истифодаи иқтидорҳои истеҳсолӣ дар соҳаи истихроҷ ва коркарди маъданҳои кӯҳӣ дар сатҳи 80 фоиз қарор дорад. Аксар корхонаҳо бо беҳ намудани вазъи молиявӣ ва ҷалби сармояи хориҷӣ фондҳои асосии истеҳсолиро бо техникаи муосир пурра менамоянд.  Вале вазъи истеҳсолию иқтисодии корхонаҳои соҳа бинобар дар шароити дастнораси кӯҳӣ ҷойгиршавии конҳо, дур будани роҳҳои баҳрӣ, роҳҳои оҳан ва автомобилгард, хароҷоти зиёд ва расмиёти мураккаби гумрукию сарҳадӣ барои интиқоли молҳои таъиноти истеҳсолию техникӣ аз кишварҳои хориҷи дур ва наздик ба мушкилиҳо мувоҷҷеҳ мебошад.

59. Дар корхонаҳои кӯҳкорӣ то соли 2030, бо назардошти васеъ намудани иқтидорҳои истеҳсолӣ, коркарди маъданҳои куҳӣ ва истихроҷи сангҳои қиматбаҳо то 76 фоиз афзоиш ёфтани ҳаҷми истеҳсоли маҳсулот дар назар дошта шудааст. Рушди истеҳсолот асосан аз ҳисоби барқарор намудани иқтидорҳо ва таъсиси корхонаҳои нав дар заминаи захираҳои ашёи хоми ватанӣ сурат хоҳад гирифт.

60. Металлургияи ранга дар байни соҳаҳои саноат мавқеи пешбарандаро ишғол мекунад. Рушди ин соҳа ба манбаи бузурги ашёи хом ва талаботи рӯзафзун ба металлҳои ранга асос меёбад. Дар кишвар конҳои сурбу руҳ (Конимансури шарқӣ ва ғарбӣ, Зарнисори шимолӣ, Сарчашма), сурма (Ҷиҷикрӯд, Кончоч), волфрам (Майхура ва Такфон), қалъагӣ (Мушкистон) кашф гардидаанд, ки қисме аз инҳо ҳоло мавриди истифода қарор доранд.

 61. Вазни қиёсии соҳаи металлургияи ранга дар ҳаҷми умумии маҳсулоти саноатӣ соли 1991 агар 8,0  фоиз бошад, соли 2016 он 25 фоизро ташкил дод. 

62. Дар кишвар истихроҷи маъдан ва коркарди аввалияи он дар фабрикаҳои маъдантозакунӣ ба роҳ монда шуда, маҳсулоти он, ки аз консентрат иборат буд, берун аз ҳудуди ҷумҳурӣ коркард мешуд.

63. Мувофиқи чорабиниҳои ба истеҳсолоти ниҳоӣ гузаронидани корхонаҳои соҳа ҷамъияти дорои масъулияти маҳдуди «Ширкати металлургии Анзоб» корхонаи истеҳсоли сурмаи металлиро анҷом дод. Дар ҷамъияти дорои масъулияти маҳдуди «Ширкати саноати кӯҳии Тоҷикистону Хитой» сохтмони комбинати нави металлургӣ бо иқтидори 50 ҳазор тонна сурб анҷом дода шуда, барои 50 ҳазор тонна руҳ идома дорад.

64. Дар нақшаҳои оянда ба кор андохтан ва барқарорсозии иқтидорҳои комбинати Адрасмон ба анҷом хоҳад расид ва азхудкунии конҳои сурб, волфрам ва бор дар ҷумҳурӣ аҳамияти хоса пайдо мекунанд (кони қалъагии Мушкистон, кони волфрами Майхура ва кони бори Якархар).  

65. Зерсоҳаи саноати металлҳои ранга ва қиматбаҳо бо роҳи барқарорсозии иқтидорҳои истеҳсолӣ ва зиёд намудани ҳаҷми истеҳсоли маҳсулот рушд меёбад.  

66. Самтҳои асосии стратегии рушди металлургияи ранга аз инҳо иборатанд:

- ба роҳ мондани истеҳсоли миси металлӣ;

- барқарорсозӣ ва рушди босуръати истеҳсоли сурбу руҳ, сурмаю симоб;  

- истифодаи дастовардҳои илмӣ, ҷорӣ намудани технологияи нав;

- ворид намудани таҷҳизоти пурмаҳсули кӯҳкорӣ ва нақбканӣ дар истеҳсолот; 

- вусъати таҳқиқотҳои илмӣ-озмоишӣ, корҳои ҷустуҷӯӣ-иктишофии геологӣ доир ба металлҳои ранга.

 67. Қаъри замини ҷумҳурӣ дорои захираҳои нуқра ва тилло буда, онҳо дар шароити гуногуни кӯҳию геологӣ, дар шакли пошхӯрда, маъданӣ ва пайвастагӣ бо ҷинсҳои дигар дарёфт мегарданд. Дороии тиллои Тоҷикистонро 130 кон бо захираҳои баҳисобгирифтаи тиллои саноатӣ ва 120 зуҳуроти ғайрисаноатӣ ташкил мекунад.

68. Дар асоси Стратегияи миллии рушди Ҷумҳурии Тоҷикистон барои давраи то соли 2030 зиёдшавии истеҳсоли солонаи тилло аз ҳисоби ба кор даровардани иқтидорҳо ва корхонаҳои нави саноатӣ ҳамасола дар сатҳи 6 фоиз пешбинӣ шудааст.  

69. Дар баробари ин, ба ташкили иқтидорҳои истихроҷ ва коркарди маъдани нуқра диққати махсус дода, имконияти то соли 2030 дар ҳаҷми то 10 фоиз нисбати соли 2017 зиёд намудани истеҳсоли он мавриди омӯзиш қарор дорад.

70. Дастгирии корхонаҳои ватанӣ ва сатҳи баланди ҷолибияти сармоягузорӣ дар самти истихроҷ ва коркарди металлҳои қиматбаҳо имконият ба вуҷуд овардааст, ки барои зиёд намудани истихроҷи тиллои маъданӣ аз ҳисоби амалӣ намудани лоиҳаҳо дар конҳои Тарор, Покрӯд, Дуобаи Шарқӣ, Кумарғи Боло ва дигар конҳои омӯхташуда заминаи мусоид фароҳам оварда шавад. 

71. Конҳои асосии маъданҳои тилло бо захираҳои тавозунӣ дар ҳудуди Тоҷикистони марказӣ ҷойгиранд. Тавассути корҳои иктишофию геологии солҳои охир дар маъданҳои кони коркардшавандаи сурмаву симоби Ҷиҷикрӯд ҳаҷми калони маъдани тилло бо анбуҳи саноатӣ ошкор гардиданд. 

72. Конҳои хурд ва миёнаи тиллои пошхӯрда аз сабаби нисбатан арзиши аслии камтар доштан, барои соҳибкорӣ объектҳои ҷалбкунанда маҳсуб меёбанд. Барои коркарди бомуваффақияти онҳо чунин омилҳо: хароҷоти на он қадар калони истифодаи неруи барқ, сӯзишворӣ ва равғанҳои молиданӣ ва дигар воситаҳои моддию техникии таъиноти истеҳсолӣ, ташкили корхонаҳои фаръии заршӯӣ, бо назардошти ба маҳалли зист наздик ҷойгир шудани онҳо ва чун анъана ба касби заршӯӣ наздик будани аҳолии маҳаллӣ мусоидат менамоянд.

73. Коркарди конҳои хурд ва миёнаи тиллои пошхӯрда аз истеҳсолоти хурди косибӣ бо дастгирии давлат ба истеҳсолоти бо технологияҳои пешқадам ҷиҳозёфта табдил меёбад. Ин имкон медиҳад, ки сатҳи шуғл ва некӯаҳволии аҳолӣ беҳтар, дороиҳои давлатии тилло ғанӣ шуда, қурби асъори миллӣ мустаҳкам гардад.

74. Барои рушди минбаъдаи истихроҷи тилло дар Тоҷикистон захираҳои тавозунии мавҷудаи гурӯҳи конҳои пошхӯрдаи Хунукоб, Сариғор, Кофирбача, Панҷакент, Мастчоҳ, Яғноб, Возгина, Обиравнов, Дулоби сангов муҳим мебошанд. 

75. Дар оянда бо хароҷоти паст метавонад коркарди конҳои пошхӯрдаи иктишофшудаи маҷрои ҷанубии дарёҳои Обихингов ва Равнов, ки дар шимолу шарқии кони Хунукоб ҷойгиранд, оғоз карда шавад.

76. Дар ҷумҳурӣ корхонаҳои заргарӣ фаъолият мекунанд. Омилҳои асосии рушди соҳаи заргарӣ ин пешгирии ба таври қочоқ ворид шудани маҳсулоти заргарӣ аз хориҷи кишвар ва баланд бардоштани меъёри андози аксизӣ барои маҳсулоти заргарии воридшаванда мебошад. 

77. Вазифаҳои асосии беҳсозии вазъи истеҳсоли металлҳои қиматбаҳо дар давраи то соли 2030 аз инҳо иборат мебошанд:

- соддагардонии додани иҷозатномаҳо барои конҳои хурд тибқи гурӯҳбандии захираҳои конҳо ва захираҳои дурнамои канданиҳои фоиданок;

- фароҳам овардани шароити мусоиди қарздиҳӣ барои истеҳсолкунандагон;

- таъсиси артелҳои заршӯён аз ҷониби шахсони ҳуқуқӣ барои истихроҷи металлҳо ва сангҳои қиматбаҳо; 

- ташкил ва зиёд намудани нуқтаҳои харидории металлҳои қиматбаҳо;

- ташкили назорати давлатӣ аз ҷониби мақомоти салоҳиятдор дар бахши саноат оид ба риояи санадҳои меъёрии ҳуқуқӣ вобаста ба тартиби истихроҷ ва супоридани металлҳои қиматбаҳо ба нуқтаҳои харидорӣ;

- ҳамасола дар доираи талаботи истеҳсолӣ ҷудо намудани металлҳои қиматбаҳо ба корхонаҳои заргарӣ;

- бо мақсади воридоти асъори хориҷӣ, барои корхонаҳо муайян намудани ҳиссаи содироти металлҳои қиматбаҳо;

- ба роҳ мондани истихроҷи металлҳои қиматбаҳо бо усули худфаъолӣ ва худбиёрӣ.
§3. Саноати хӯрокворӣ
78. Соҳаи хӯрокворӣ дорои захираҳои бузург ва ояндадори ашёи хом ва иқтидори калони содиротию ивазкунандагии воридот буда, истифодаи дастовардҳои навтарини илму техника ва ҷорӣ намудани технологияҳои нав метавонанд дар он фазои тозаи пешрафтро ба вуҷуд оваранд. Ба аксар маҳсулоти дар соҳа истеҳсолшаванда дар бозорҳои дохил ва хориҷи кишвар талаботи доимӣ мавҷуд аст.        Ин пеш аз ҳама ба консерваҳои меваю сабзавот, обҳои минералӣ, шарбатҳо, маҳсулоти машруботӣ, намак, гӯшт ва маҳсулоти гӯштӣ дахл дорад.

79. Дар Стратегияи миллии рушди Ҷумҳурии Тоҷикистон барои давраи то соли 2030 ба самти индустриалӣ-аграрӣ табдил додани раванди идомадоштаи иқтисодиёт пешбинӣ шудааст, ки бо ин мақсад боло бардоштани ҳиссаи маҳсулоти саноати хӯрокворӣ дар маҷмӯи маҳсулоти саноатӣ нишондоди асосӣ буда, дар давраи то соли 2030 ба 1,8 баробар расонидани он дар назар дошта шудааст. 

Ҳаҷми маҳсулоти саноати хӯрокворӣ дар давраи 
солҳои 2006-2017 (бо нархҳои ҷорӣ) 

(млн сомонӣ)

	
	Солҳо

	
	2006
	2007
	2008
	2009
	2010

	Ҳамагӣ
	1257
	1537
	1637
	1752
	3270


	
	Солҳо

	
	2011
	2012
	2013
	2014
	2015
	2016
	2017

	Ҳамагӣ
	3338
	3559
	3588
	3351
	3472
	3685
	4305


Истеҳсоли намудҳои асосии маҳсулоти саноати хӯрокворӣ
	Номгӯи маҳсулот
	Солҳо

	
	2006
	2007
	2008
	2009
	2010

	Орд, ҳазор тонна
	457,6
	473,1
	476,0
	501,8
	1009,9

	Нон ва маснуоти нонӣ, ҳазор тонна
	719,2
	917,1
	930,1
	914,2
	1757,5

	Маҳсулоти ҳасибӣ,  ҳазор тонна
	0,5
	0,6
	0,7
	0,8
	1,1

	Маҳсулоти ширӣ, ҳазор тонна
	3,9
	5,1
	3,9
	3,9
	4,1

	Равғани растанӣ, ҳазор тонна
	20,2
	23,7
	17,3
	13,1
	14,1

	Консерва, млн қуттии шартӣ
	95,1
	67,2
	76,4
	83
	51

	Маҳсулоти қаннодӣ, ҳазор тонна
	2,7
	3,6
	3,5
	3,4
	3,9

	Нӯшокиҳои ташнашикан, ҳазор декалитр
	2854,8
	2968
	3751
	3246,8
	3464,2

	Обҳои маъданӣ, ҳазор декалитр
	160,3
	171,7
	205,3
	982,6
	1001,2

	Намаки ошӣ, ҳазор тонна
	46,5
	45,5
	46,9
	51,6
	50,4


Истеҳсоли намудҳои асосии маҳсулоти саноати хӯрокворӣ
	Номгӯи маҳсулот
	Солҳо

	
	2011
	2012
	2013
	2014
	2015
	2016
	2017

	Орд, ҳазор тонна
	1067,4
	1203,2
	1158,1
	1125,9
	608,8
	587
	647

	Нон ва маснуоти нонӣ, ҳазор тонна
	1764,2
	1897,6
	1898,5
	1027,5
	678,5
	551
	573



	Маҳсулоти ҳасибӣ, 

ҳазор тонна
	1,6
	1,8
	2,0
	3,1
	4,1
	4,9
	4,9

	Маҳсулоти ширӣ,

ҳазор тонна
	4,5
	4,7
	5,3
	8,1
	13,9
	13,9
	14,4

	Равғани растанӣ, ҳазор тонна
	15,1
	19,5
	15,7
	12,1
	9,8
	10,1
	12,7

	Консерва, 

млн қуттии шартӣ
	60,2
	61,7
	68,3
	27,5
	18,5
	22,1
	22,7

	Маҳсулоти қаннодӣ,

ҳазор тонна
	4,4
	4,6
	6,2
	10,3
	14,6
	15,9
	19,2

	Нӯшокиҳои ташнашикан, ҳазор декалитр
	3874,6
	4809
	5907
	6518,5
	6632
	6728
	7053

	Обҳои маъданӣ,

ҳазор декалитр
	1062,1
	1222,6
	1308,9
	1483,3
	1340
	1343
	1519

	Намаки ошӣ, 

ҳазор тонна
	26,9
	27,9
	30,9
	34,6
	34,5
	35,2
	41,3


80. Таҳлилҳо нишон медиҳанд, ки барқарорсозии ҳаҷми зарурии истеҳсоли маҳсулоти хӯрокворӣ танҳо дар сурате метавонад самараи дилхоҳ диҳад, ки агар маҳсулоти истеҳсолшаванда нисбати чунин намунаҳои аз хориҷ воридшаванда рақобат намуда тавонад. 

81. Аз ин ҷо ба хулоса омадан мумкин аст, ки барқарорсозии иқтидорҳои истеҳсолии корхонаҳои саноати хӯрокворӣ на танҳо аз пурра гардонидани воситаҳои гардон то сатҳи меъёрӣ, инчунин аз бисёр ҷиҳат ба сармоягузорӣ баҳри навсозӣ ва азнавтаҷҳизонии технологӣ бо мақсади тағйир додан ва васеъ намудани анвои маҳсулот, баланд бардоштани сифати он, такмили   шакл ва сифати бастубанд, реклама ва пешбурди корҳои маркетингӣ вобастагӣ дорад.

82. Нишондодҳои пешбинишавандаи инкишофи саноати хӯрокворӣ дар марҳилаҳои амалисозии Стратегия чунин муайян шудаанд:

83. Бо мақсади истифодаи пурраи иқтидорҳо то соли 2030 расондани ҳаҷми коркарди ашёи хом ба нишондодҳои зерин зарур мебошад:

     -  меваю   сабзавот - 200 ҳазор тонна;

     -  зироатҳои   равғандиҳанда - 450 ҳазор тонна;

     -  гандум - 2500 ҳазор тонна;

     -  гӯшт - 300 ҳазор тонна;

     -  шир - 150 ҳазор тонна.

  84. Дар Ҷумҳурии Тоҷикистон ғалларо корхонаҳои саноатии истеҳсоли спирт, орду ярмабарорӣ ва саноати истеҳсоли маҳсулоти нонӣ истифода мебаранд. Мутобиқи ҷадвали маҷмӯи ҳадди ақали маҳсулоти ғизоӣ барои гурӯҳҳои асосии иҷтимоию демографии аҳолӣ дар Ҷумҳурии Тоҷикистон (қарори Ҳукумати Ҷумҳурии Тоҷикистон аз 29 декабри соли 2012, №775) талаботи солона то соли 2030 ба орд 1 млн 16 ҳазор тонна, ба маҳсулоти макаронӣ 55,6 ҳазор тонна ва нон ва маҳсулоти нонӣ 1 млн 34 ҳазор тонна пешбинӣ шудааст.  

85. Корхонаҳои соҳаи ғалла иқтидори қабул ва коркарди то 2,5 млн тонна ғалларо дошта, дар марҳилаи пешбинишуда талаботи ҷумҳуриро бо орд, маҳсулоти макаронӣ, нон ва маҳсулоти нонӣ пурра таъмин мегардонанд.

86. Масъалаи ҳалталаби соҳа ба коркарди саноатӣ мувофиқ гардонидани навъҳои ғаллаи дар ҷумҳурӣ рӯёнидашаванда мебошад. 
87. Истеҳсоли консерваҳои меваю сабзавот то давраи соли 2030 ба 175 млн қуттии шартӣ расонида мешавад, ки нисбат ба натиҷаҳои соли 2017 7,7 маротиба зиёд мебошад.   

88. Иқтидорҳои истеҳсолии соҳа барои пурра коркард кардани ашёи хоми дар комплекси аграрӣ истеҳсолшуда (350 млн қуттии шартӣ) имконият доранд.  Азхудкунии бештари иқтидорҳо ба танзими давлатии таъминоти корхонаҳои коркард бо ашёи хом, кафолати бо нархҳои муқаррарии бозор ҷамъоварӣ карда, супоридани маҳсулоти кишоварзии хоҷагиҳои шахсӣ ва фермерӣ ва таъсис додани кооперативҳои хариду захиракунии маҳсулоти кишоварзӣ вобаста мешавад. 

89. Саноати коркарди шир дар Тоҷикистон пурра аз корхонаҳои шакли моликияти хусусӣ таркиб ёфтааст. Корхонаҳо маҳсулоти ширӣ, равғани маска, панир истеҳсол мекунанд. Дар онҳо тақсимоти ашёи хом дар самти зиёд намудани номгӯи маҳсулот идома дорад. Иқтидорҳои маҷмӯии коркарди шир дар кишвар 150 ҳазор тонна буда, дар давраи амалишавии Стратегия ба 450 ҳазор тонна расонида мешаванд. 

90. Дар назди корхонаҳои коркарди шир вазифа меистад, ки минтақаи ҷамъоварии шири хомро аз хоҷагиҳо ва аҳолӣ васеъ гардонида, барои кашонидани шир техникаи махсуси автомобилӣ ва барои коркарди аввалия таҷҳизоти мувофиқ харидорӣ намоянд. Дар ҳудуди ноҳияҳо бошад, нуқтаҳои қабули ширро пурра ба таҷҳизоти технологӣ ташаккул бояд дод. 

91. Рушди соҳаи коркарди шир дар ҷумҳурӣ аз самтҳои зерин иборат мебошад:

- дар ҳамаи шаҳру ноҳияҳо таъсис додани корхонаҳои коркарди шир;

- навсозӣ ва азнавҷиҳозонидани техникии корхонаҳои амалкунанда;

- рушди минбаъда ва васеъ гардонидани захираҳои ашёи хоми корхонаҳо аз ҳисоби ташкили нуқтаҳои нави қабули шир ва коркарди аввалияи шир;

- зиёд намудани номгӯ ва ҳаҷми истеҳсоли маҳсулоти ширӣ.

92. Дар ҷумҳурӣ 25 корхонаи саноатӣ ба истеҳсоли маҳсулоти нимтайёри гӯштӣ ва ҳасибҳо машғул мебошанд. Иқтидорҳои мавҷудаи корхонаҳои коркарди гӯшт 300 ҳазор тонна буда, онҳо 33 фоиз истифода шуда истодаанд.  

93. Тибқи меъёр талаботи аҳолӣ ба гӯшт ва маҳсулоти гӯштӣ дар соли 2030, бо назардошти афзоиши аҳолӣ, 291,8 ҳазор тоннаро ташкил хоҳад дод.  Истеҳсоли солонаи гӯшт ва маҳсулоти гӯштӣ дар ин давра ба 300 ҳазор тонна (102,8 фоиз) расонда мешавад.  

94. Барои рушди корхонаҳои коркарди гӯшт бояд тадбирҳои зерин андешида шаванд:

- пурра иваз намудани таҷҳизоти аз ҷиҳати маънавӣ ва ҷисмонӣ куҳнашудаи корхонаҳо;

- қонеъ гардонидани талаботи аҳолӣ тавассути афзун намудани анвои маҳсулоти гӯштӣ ва паст намудани нархи он;

- дар амал ҷорӣ намудани шаклҳои нави ташкили истеҳсолот, такмили системаи банақшагирии идоракунӣ, баҳисобгирӣ ва назорати истеҳсолот дар заминаи истифодаи васеи технологияҳои муосир.

95. Соҳаи коркарди зироатҳои равғандиҳандаи ҷумҳурӣ иқтидори истеҳсоли 80 ҳазор тонна равған ва 370 ҳазор тонна кунҷораро дорад.  

96. Барои таъмин намудани аҳолии Тоҷикистон то соли 2030 158,6 ҳазор тонна равғани растанӣ зарур буда, ин миқдор равған аз    1 млн 57 ҳазор тонна зироатҳои равғандиҳанда истеҳсол карда мешавад.  

97. Дар амал солҳои охир 150 ҳазор тонна чигит истеҳсол мегардад, ки барои кори корхонаҳои равғанкашӣ ҳамагӣ дар 4 моҳ (сентябр-декабр) басанда мебошад.

98. Дигар зироатҳои равғандиҳанда (рапс, офтобпараст, маҳсар, зағир) дар мамлакат ба қадри зарурӣ парвариш карда намешаванд. Аз ин ҷиҳат дар оянда васеъ гардонидани майдони кишти зироатҳои зикршуда аҳамиятнок мебошад. Дар робита ба ин дар кишвар амалисозии лоиҳаҳо оид ба сохтмони корхонаҳои коркарди зироатҳои мазкури техникӣ метавонад ба иҷрои нақшаҳои гузошташуда мусоидат намояд.

99. Дар мамлакат талаботи аҳолӣ ба маҳсулоти қаннодӣ зиёд буда, эҳтиёҷот бештар тариқи воридот қонеъ гардонида мешавад.  То соли 2030 ба 28,4 ҳазор тонна расонидани ҳаҷми истеҳсоли он аз ҳисоби истифодаи бештари иқтидорҳои амалкунанда, таъсиси корхонаҳои нав, таъминоти онҳо бо ашёи хоми дохилӣ, ки метавонад ба зиёдшавии номгӯи маҳсулот ва пастравии арзиши аслии он мусоидат намояд, чораҳо ба амал бароварда мешаванд.  

100. Ашёи асосии истеҳсоли маҳсулоти қаннодӣ асосан қанди (шакар) воридотӣ буда, чунин вобастагӣ ба афзоиши ҳаҷми истеҳсолот ва рақобатпазирии маҳсулоти ватанӣ таъсири манфӣ мерасонад. Аз ин ҷиҳат рушди минбаъдаи истеҳсолоти соҳаи мазкур ба заминагузории ашёи хоми маҳаллӣ ва қисман ворид намудани маҳсулоти нимтайёр аз хориҷи мамлакат вобаста мебошад.    

101. Мавҷудияти захираҳои калони табиии намаксангҳо дар минтақаҳои Тоҷикистони ҷанубӣ ва шимолӣ барои то 3 баробар нисбат ба нишондодҳои соли 2017 афзудани ҳаҷми истеҳсоли намаки ошӣ ва техникӣ имконият медиҳад. Чунин нишондод дар натиҷаи зиёд намудани шумораи корхонаҳои истихроҷ ва коркарди намак, воридоти таҷҳизот ва навсозии технологияҳои корхонаҳои амалкунанда ва сохташаванда ба даст оварда мешавад. Иқдидорҳои истеҳсолӣ то соли 2030 ба 105 ҳазор тонна расонида шуда, талаботи ҷумҳурӣ бо намаки ошию техникӣ пурра таъмин мегардад. 

102. Самтҳои асосии рушди саноати хӯроквории Тоҷикистон аз инҳо иборатанд:

- таъсиси корхонаҳои нав, таҷдиди сохтор ва азнавтаҷҳизонии корхонаҳои амалкунанда;

- истифодаи бештар ва самараноки захираҳои ашёи хом, баланд бардоштани вазни қиёсии коркарди маҳсулот бо даври пурра;

- танзими фаъолияти истеҳсолкунандагони маҳсулоти кишоварзӣ, коркардкунандагон ва фурӯшандагон ҷиҳати таъминоти бозори истеъмолӣ бо маҳсулоти ғизоӣ.

§4. Саноати масолеҳи сохтмонӣ
103. Тоҷикистон дорои захираҳои калони ашёи хоми ғайримаъданӣ барои истеҳсоли масолеҳи сохтмон буда, зиёда аз 420 конҳо бо захираи 30 намуди гуногуни ашёи хом (серпантинит, кварсит, порфирит, перлит, габбро, санги хоро, гранодиорит, диорит, мармар, оҳаксанги мармарӣ, гаҷ, садаф, травертин, суглинка, реги кварсӣ) кушода ва омӯхта шудаанд.
 104. Афзалияти саноати масолеҳи сохтмонӣ пеш аз ҳама дар вусъати саҳмгузории он ба қонеъ гардонидани эҳтиёҷоти торафт афзудаистодаи иншооти бузурги сохташавандаи гидроэнергетикӣ, роҳсозӣ, биною иншооти иҷтимоӣ, маорифу тандурустӣ ва истиқоматӣ, таъсиси ҷойҳои кории нав ва мусоидат ба даромаднокии аҳолӣ, бо ин васила баланд бардоштани сатҳи зиндагии аҳолӣ дар мамлакат таҷассум меёбад.
 

105. Солҳои 1991-2002 дар соҳа таназзули трансформатсионӣ ҳукмфармо буд. Дар ин давра вазни қиёсии саноати масолеҳи сохтмон дар сохтори маҷмӯи маҳсулоти саноатӣ аз 3,8 фоиз дар соли 1991 то 1,1 фоиз дар соли 2002 паст гардид. Шумораи кормандон мутаносибан аз 13,4 ҳазор нафар то 4,5 ҳазор нафар ва вазни қиёсии фондҳои асосии истеҳсолӣ дар ҳаҷми умумии фондҳои асосии саноат аз 6,3 фоиз то 2,5 фоиз кам шуд. 


106. Корхонаи бузургтарини соҳа - заводи сементбарории шаҳри Душанбе, ки иқтидори солонааш 300 ҳазор тонна сементро ташкил медиҳад, солҳои 1998 ва 2002 мутаносибан 17,7 ҳазор тонна ва 89,7 ҳазор тонна семент истеҳсол кард.

107. Аз соли 2006 суръати барқароршавии иқтидорҳои истеҳсолии соҳа ҷараёни нав пайдо кард. Дар таносуби солҳои 90, ки ҳамагӣ 30 корхонаи истеҳсолкунандаи масолеҳи сохтмонӣ фаъолият дошт, соли 2017 теъдоди коргоҳу корхонаҳои соҳа ба 511 адад расид, ки дар онҳо 9246 нафар аҳолии қобили меҳнат шуғл доранд. 

108. Афзоиши нишондиҳандаҳои истеҳсолии соҳа солҳои 2007 – 2017 чунин мебошад:

Ҳаҷми истеҳсоли маҳсулоти саноати масолеҳи сохтмонӣ
(бо нархҳои ҷорӣ)

(млн сомонӣ)

	
	Солҳо

	
	 2007
	 2008
	2009
	 2010
	 2011

	Ҳамагӣ
	250,2
	286,2
	303,6
	350,0
	373


	
	Солҳо

	
	 2012
	 2013
	 2014
	 2015
	 2016
	2017

	Ҳамагӣ
	409
	473
	978,3
	1304
	1783
	2188


Истеҳсоли номгӯи намудҳои асосии масолеҳи сохтмонӣ
	Номгӯи масолеҳ
	Солҳо

	
	2006
	2007
	2008
	2009
	2010

	Хишт, млн дона
	44,6
	49,3
	49,4
	54,7
	70,9

	Маводи ғайри маъдан, ҳазор м3
	
	309,1
	479
	378,4
	411

	Семент, ҳазор тонна
	282
	313
	190
	195
	288

	Қуми кварсӣ, ҳазор тонна
	89,4
	7,3
	88,1
	86,3
	78,5

	Гаҷ, ҳазор тонна
	8,5
	1,6
	45,0
	20,5
	8,7

	Тахтасангҳои ороишӣ, ҳазор м2
	3,2
	15,2
	6,3
	8,8
	8,6

	Оҳак, ҳазор тонна
	3,6
	8,2
	5,6
	3,9
	5.3


Истеҳсоли номгӯи намудҳои асосии масолеҳи сохтмонӣ  
	   Номгӯи масолеҳ
	Солҳо

	
	2011
	2012
	2013
	2014
	2015
	2016
	2017

	Хишт, млн дона
	57,2
	115,1
	139,5
	164,6
	205,1
	233,2
	243,8

	Маводи ғайри маъдан, ҳазор м3
	425
	424,9
	621,8
	862,0
	1097
	1251
	1093,5

	Семент, ҳазор тонна
	299
	235
	384,2
	1148
	1412
	2001
	3117,2

	Қуми кварсӣ, ҳазор тонна
	101,2
	91,1
	94,4
	105,0
	110,8
	52,3
	19,6

	Гаҷ, ҳазор тонна
	11,1
	11,4
	13,7
	12,5
	8,5
	8,7
	43,1

	Тахтасангҳои ороишӣ, ҳазор м2
	14,7
	7,6
	6,1
	9,3
	38,5
	50,2
	51,8

	Оҳак, ҳазор тонна
	1,8
	5,5
	10,6
	8,6
	14
	15,3
	14,9

	Гаҷкартон, ҳазор дона 
	0,0
	0,0
	0,0
	27,7
	27
	280,1
	1492,9


109. Дурнамои рушди соҳаи масолеҳи сохтмонӣ дар асоси ба роҳ мондани истеҳсоли маҳсулоти воридотивазкунанда дар давраи солҳои 2018-2030 чунин пешбинӣ мешавад.

110. Марҳилаи аввал солҳои 2018-2020-ро дар бар гирифта, иқтидорҳои нав оид ба истеҳсоли семент, хишт, регу шағал бо истифода аз ашёи хоми маҳаллӣ дар ҷумҳурӣ ба кор андохта шуда, дар марҳилаи дуюм солҳои 2021-2030 ҳаҷми истеҳсоли масолеҳи сохтмонӣ афзоиш меёбад. 

111. Дар солҳои 2018-2030 нишондодҳои истеҳсоли масолеҳи сохтмонӣ ба чунин натиҷаҳо расонида мешаванд:
	Номгӯи масолеҳ
	2018
	2020
	2030
	 Бо фоиз 2030 нисбат ба 

с. 2018

	Семент, ҳазор тонна
	3300
	3500
	4265,5
	129,3

	Хишт, млн дона
	250
	275
	419,4
	167,7

	Маводи ғайри маъдан ҳазор м3
	1200
	1519,3
	2404,7
	200,4

	Тахтасанг, ҳазор м2
	51,8
	61,9
	493,0
	951,7

	Ранги эмулсионӣ, ҳазор тонна
	-
	-
	1,2
	


112. Барои таъмини иҷрои нақшаҳои пешбинишуда дар соҳаи саноати масолеҳи сохтмон ба амал баровардани тадбирҳои зерин зарур дониста мешавад: 

- ба имзо расонидани қарордодҳои дарозмуҳлат бо ширкатҳои сохтмонии мамлакат ҷиҳати хариди масолеҳи сохтмонии асосӣ дар корхонаҳои ватанӣ истеҳсолшаванда, таъмин намудани эҳтиёҷоти давлат ба масолеҳи сохтмонӣ;

- бо мақсади зиёд намудани ҳаҷми содироти масолеҳи сохтмон, азхудкунии бозори кишварҳои ҳамсоя ва устувор гардонидани воридоти асъори хориҷӣ ба корхонаҳои соҳа, ташкили иншооти логистикӣ, нақлиётӣ ва шабакаҳои муомилоти молу маҳсулот дар минтақаҳои озоди иқтисодии наздисарҳадӣ. 

  §5. Саноати истихроҷи ангишт

113. Соҳаи ангишт яке аз муҳимтарин сохтори комплекси сӯзишворию энергетикӣ ва саноати кӯҳкорӣ мебошад. Бо омӯзиши ҳамаҷонибаи конҳо ва зуҳурот, зиёд кардани истихроҷи ангишт ва таъмини сармоягузорӣ соҳа метавонад манбаи ноилшавӣ ба ҳадафҳои иқтисодии кишвар дар самти афзоиши маҷмӯи маҳсулоти саноатӣ ва ҷойҳои кории доимӣ гардад.

114. Дар ҷумҳурӣ 21 кону зуҳуротҳои ангишт ба қайд гирифта шудаанд, ки захираи умумии онҳо зиёда аз 3,37 млрд тоннаро ташкил медиҳад. Аз ҷумла, захираҳои дурнамо 78,8 фоиз (Р1+Р2+Р3=2656 млн тонна), захираи пешакӣ ҳисобшуда 12 фоиз(С2= 403,7 млн тонна) ва захираи саноатӣ 9,3 фоиз (А+В+С1 =314,3 млн тонна).

115. Дар давраи то соли 1990 истихроҷи ангишт дар Тоҷикистон ҳар сол   600-700 ҳазор тоннаро ташкил мекард, дар ҳоле ки талаботи солонаи он 1,5 млн тонна буд.  

116. Истихроҷи ангишт дар қатори дигар соҳаҳо таназзул ёфта, ҳамагӣ ба 17 ҳазор тонна поён фаромад. Аз соли 2001 шароит фароҳам омад, ки суръати пастравии истеҳсолот боздошта, истихроҷи ангишт афзоиш ёбад.  

117. Дар соли 2017 ҳаҷми истихроҷи ангишт дар ҷумҳурӣ 1,7 млн тоннаро ташкил дод. 

Дурнамои истихроҷи ангишт дар солҳои 2018-2030 
(ҳазор тонна)

118. Ангишт дар корхонаҳои саноатии соҳаҳои гуногун ҳамчун сӯзишвории алтернативии ивазкунанадаи гази табиӣ истифода мегардад, ки ин вобастагии иқтисодиёти ҷумҳуриро аз воридоти гази табиӣ ва маҳсулоти нафтӣ маҳдуд менамояд.

119. Дар баробари ин, бо ҷалби сармоягузорони хориҷӣ ба роҳ мондани ҳамкориҳои судманд ҷиҳати таъсиси корхонаҳои муштарак дар самти коркарди саноатии ангишт, истеҳсоли маҳсулоти воридотивазкунанда (кокс, антратсит) ва содиротӣ ба рушди соҳа мусоидат менамоянд.
Ҷалби сармоя дар давраи солҳои 2007-2016

(ҳазор доллари ИМА)

120. Дар оянда Тоҷикистон имконият дорад 3 занҷири истеҳсолоти бо ҳам алоқаманди зеринро бо истифода аз технологияи муосир ва ҷалби сармоя дар соҳаи ангишт ба роҳ андозад:

- ангишт- электроэнергетика - масолеҳи сохтмонӣ;

- коксонидани ангишт- маҳсулот барои саноати кимиё;

- ангишт-гази синтетикӣ-истеҳсоли нуриҳои минералӣ.
121. Бо мақсади ноил шудан ба иҷрои индикаторҳои мақсадноки асосии Стратегияи миллии рушди Ҷумҳурии Тоҷикистон барои то давраи соли 2030 зиёд намудани истихроҷи ангишт ба 7,6 баробар дар назар дошта шудааст.

122. Андешидани тадбирҳои зерин метавонанд иҷрои вазифаҳои дар соҳа пешбинишударо таъмин намоянд:  

- ҷалби сармояҳои ватанию хориҷӣ ва имкониятҳои маблағгузории бонкҳои    ҷумҳурӣ барои рушди саноати ангишт;

- таъсиси корхонаҳои нави ангишт, ташкили коркарди комплексии конҳо ва азхудкунии зуҳуротҳои ангишт тариқи корҳои иктишофӣ-геологӣ;

- мутобиқ намудани технологияи истихроҷ ва коркард ба стандартҳои байналмилалӣ.
§6. Саноати сабук
123. Саноати сабук соҳаи афзалиятноки саноати Тоҷикистон буда, дар давраи истиқлолияти ҷумҳурӣ иқтидорҳои калони нассоҷӣ сохта ба истифода дода шуда, як қатор корхонаҳои амалкунанда аз нав таҷдид гардиданд.  

124. Иқтидори истеҳсолии корхонаҳои коркарди нахи пахта зиёда аз 87 ҳазор тоннаро дар як сол ташкил медиҳанд, ки дар натиҷаи кам кардани содироти он ба хориҷи кишвар сатҳи истифодабарии иқтидорҳои мавҷуда баланд бардошта мешавад. 
125. Афзалиятнокии саноати сабук ба дастрас будани ашёи хоми дохилӣ, вобастагӣ надоштан ба воридоти ашёи истеҳсолӣ аз хориҷ, хусусияти меҳнатталабӣ, ки ба ташкили шумораи зиёди ҷойҳои корӣ мусоидат мекунад ва қобилияту имконияти васеи бо маҳсулоти тайёр таъмин намудани аҳолӣ асоснок шудааст. 

126. Тибқи Стратегияи миллии рушди Ҷумҳурии Тоҷикистон барои давраи то соли 2030, ҳаҷми истеҳсоли маҳсулоти саноати сабук то соли 2030 2,5 маротиба афзуда, суръати баланди истеҳсол ва коркарди пахта, нахи пахта, пашм, пӯст, пойафзол, қолинҳо, мебел, маҳсулоти дӯзандагӣ ва пилла таъмин мегардад. Дар ин замина ҳаҷми маҳсулоти воридотивазкунанда ва ба содироти нигаронидашуда зиёд мегардад.  
Ҳаҷми маҳсулоти саноати сабук

 (бо нархҳои ҷорӣ)

(млн сомонӣ)
	
	Солҳо

	
	2006
	2007
	2008
	2009
	2010

	Ҳамагӣ
	647
	813
	732
	705
	1094


	
	Солҳо

	
	2011
	 2012
	2013
	2014
	2015
	2016
	2017

	Ҳамагӣ
	1383
	1680
	1503
	1435
	1418
	1681
	2546


127. Мутобиқи нишондодҳо дар давраи пешбинишуда коркарди нахи пахта мавқеи афзалиятнокро соҳиб шуда, ба 70 ҳазор тонна расонидани истеҳсоли риштаи пахтагин (5 фоизи нишондоди ҳарсола) дар назар дошта шудааст. 

128. Дар ин раванд асосан саҳми ҷамъияти саҳомии пӯшидаи «Ҷунтай - Данғара Син Силу Текстил» зиёдтар арзёбӣ мегардад. Иқтиодри истеҳсолии корхона ба коркарди 52 ҳазор тонна нахи пахта ва истеҳсоли 150 млн метри мураббаъ матои пахтагин рост меояд. 
129. Дар солҳои 2018-2030 нишондодҳои истеҳсоли саноати сабук ба чунин натиҷаҳо расонида мешавад:

	Номгӯи масолеҳ
	2018
	2020
	2030
	Бо фоиз 2030 нисбат ба 

с. 2018

	Риштаи пахтагин, тонна
	20634,2
	21257
	34383
	166,6

	Матои пахтагин,  млн метри  мураббаъ
	4,0
	40
	100
	25 баробар

	Маҳсулоти дӯзандагӣ,   ҳазор сомонӣ
	233525
	269394
	758030
	3,2 баробар

	Қолинҳо,  ҳазор метри мураббаъ
	3253
	5000
	6850
	2,1 баробар

	Ҷуробҳо, ҳазор ҷуфт
	3311
	4141
	16026
	484,0

	Кешбофӣ, ҳазор сомонӣ
	1140
	1540
	3500
	307,0

	Коркарди пӯст,  адад
	607300
	861427
	2000000
	329,3

	Пойафзол, ҳазор ҷуфт
	917
	1000
	1700
	185,3

	Мебел, ҳазор сомонӣ
	30540
	32595
	36334
	118,9

	Адрасу атлас, ҳазор метри мураббаъ
	67,8
	72
	612
	9,0 баробар


 130. Истифодаи иқтидорҳои истеҳсолӣ ва таъсиси корхонаҳои нав имконият медиҳанд, ки то соли 2030 ҳаҷми истеҳсоли риштаи пахтагин 166,6 фоиз, матоъҳои пахтагин 25 маротиба, маҳсулоти кешбофӣ 3,1 баробар, ҷуробҳо 4,8 баробар, қолинҳо 2,1 маротиба, пойафзол 185,3 фоиз, мебел 118,9 фоиз ва адрасу атлас 9,0 баробар афзоиш ёбанд. 

131. Самтҳои асосии рушди саноати сабук, ин истифодаи бештари иқтидорҳои истеҳсолӣ, бо назар доштани баланд бардоштани ҳосилнокии меҳнат, беҳдошти сифат ва ба стандартҳои ҷаҳонӣ мутобиқ гардонидани хусусиятҳои истеъмолию техникии маҳсулот мебошанд.
132. Ба рушди ҳамаҷонибаи ҳунарҳои мардумӣ дар шакли косибӣ аҳамияти махсус дода шуда, дар онҳо занони хонанишин, ки маҳорати касбӣ доранд, ҷалб мегарданд.
133. Дар мамлакат иқтидори коркарди 2 млн дона пӯст вуҷуд дорад. Ҷиҳати ба эътидол овардани фаъолияти корхонаҳои коркарди пашм ва пӯст маҳдуди содироти ашёи хоми номбаршуда ва ҷалби сармоягузорӣ барои воридоти технологияи дахлдор зарур мебошад. 

§7. Саноати мошинсозӣ, коркарди металл ва кимиё
134. Дар давраи пешбинишуда суръати тадриҷии тараққиёти соҳаи мошинсозӣ ва коркарди металл нисбат ба дигар соҳаҳо зиёдтар дар назар дошта шудааст. 
135. Айни замон аксари корхонаҳои мошинсозӣ баъди як қатор навсозиҳо ва таҷдиди таҷҳизоти технологӣ ба истеҳсоли ҷузъиёти неругоҳҳои барқи обии хурду миёна, таҷҳизоти истифодабарии энергияи офтоб барои мақсадҳои маишӣ, техникаи хурди кишоварзӣ барои кор дар хоҷагиҳои хурди деҳқонӣ шурӯъ намудаанд.

136. Иқтисодиёти мамлакат ба механиконии соҳаи кишоварзӣ эҳтиёҷ дорад. Дар корхонаҳои саноати мошинсозӣ (корхонаи воҳиди давлатии «Коргоҳи машинасозӣ», ҷамъияти саҳомии пӯшидаи «Новселмаш», ҷамъияти саҳомии пӯшидаи «ТоҷИрон») лоиҳаҳои истеҳсоли мошину олоти техникии самти аграрӣ, аз қабили: тракторҳои тамғаи «Тоҷирон 2WD», картошкаканак, картошкашинонак, чапар (борона), лемех, решакан ва испор бештар аз худ карда шудаанд. Ҷиҳати кумакрасонӣ барои харидории мошинолоти мазкур ҳамкории корхонаҳои зикршуда бо корхонаи воҳиди давлатии «Тоҷикагролизинг» вусъат меёбад.

137. Суръати афзоиши миёнаи солонаи истеҳсоли маҳсулот дар корхонаҳои соҳа дар давраи то соли 2030 оид ба истеҳсоли трансформаторҳои баландшиддат нисбат ба нишондоди соли 2017 то 1,8 баробар, кабелҳо 1,7 баробар, арматураи сохтмонӣ 2 баробар, қисмҳои эҳтиётӣ барои мошинҳои кишоварзӣ 4,6 баробар ва ноқилҳои баландшиддат 2,5 баробар ба нақша гирифта шудааст.

138. То соли 2030 дар заминаи иқтидорҳои корхонаи воҳиди давлатии «Ширкати Алюминийи Тоҷик» кластерҳое таъсис ва рушд меёбанд, ки коркарди алюминийи аввалияро то маҳсулоти ниҳоӣ анҷом медиҳанд.

Пешбинии нишондиҳандаҳои истеҳсолӣ–иқтисодии корхонаи воҳиди давлатии «Ширкати Алюминийи Тоҷик» дар солҳои 2018-2030.  
	
	Воҳиди ченак 
	Дурнамо 

	
	
	2018
	2020
	2025
	2030

	Ҳаҷми умумии маҳсулот (бе назардошти арзиши ашёи хоми фармоишгар)
	млн сомонӣ
	697,1
	787
	764,0
	820,2

	Шумораи коргарон
	ҳазор нафар
	6864
	10007
	10007
	10007

	Аз ҷумла: коргарони истеҳсоли саноатӣ
	
	6166
	7591
	7 591
	8126

	Ҳаҷми истеҳсоли алюминийи аввалия
	ҳазор тонна
	168,8
	349
	339,0
	380,2

	
	млн сомонӣ
	697,1
	784,5
	761,9
	850

	Аз ҷумла: дигар маҳсулотҳо:
	
	
	
	
	

	Сими ғафси алюминӣ
	ҳазор тонна
	4,8
	13,0
	13,0
	13,0

	
	млн сомонӣ
	87,5
	163,9
	163,9
	163,9

	Варақаи алюминӣ
	ҳазор тонна
	0,3
	1,3
	1,3
	1,3

	
	млн.сомонӣ
	7,4
	17,0
	17,0
	17,0


139. Дар истеҳсолоти алюминий самарабахшии иқтисодиро бо роҳи ба кор андохтани захираҳои ашёи хоми минералҳои алюминийдори мамлакат (конҳои «Турпӣ» дар ноҳияи Рашт ва баъди ҳисоби захираҳои зуҳуроти «Курговад» дар ноҳияи Дарвоз), фаъолияти муътадили ҷамъияти дорои масъулияти маҳдуди «Корхонаи сохташавандаи криолит» бо мақсади истеҳсоли ашёи хоми фтордор бояд таъмин кард.  

140. Бо назар доштани воқеияти раванди муносибатҳои озоди иқтисодӣ ва талаботи бозори дохилӣ, фаъолияти корхонаҳои соҳаҳои мошинсозӣ ва коркарди металл ба самтҳои зерин рушд меёбанд:
 

- таъсиси ташкилотҳои илмӣ – таҳқиқотӣ, лоиҳакашию конструкторӣ, марказҳои маркетингӣ ва бюроҳои озмоишӣ – истеҳсолӣ, ки ҳадафи онҳо таҳияи технологияҳои нави барои иқтисодиёти мамлакат афзалиятнок ва паҳн кардани ин технологияҳо дар минтақаҳои мувофиқ;

- дар заминаи корхонаҳои калони мошинсозӣ барқарор кардани коргоҳҳои истеҳсолии гуногунсамти коркарди металл; 

- истеҳсоли дастгоҳу таҷҳизот барои корхонаҳои ҳамаи соҳаҳои саноат ва техникаю мошинолот ва қисмҳои эҳтиётӣ барои соҳаи кишоварзӣ;

- маснуоти металлӣ, конструксия ва профилҳо барои муассисаҳои сохтмонӣ.  

141. Бозистии бардавоми таҷҳизоту технологияи истеҳсолӣ дар корхонаҳои азими саноати кимиё дар солҳои 90 боиси фарсудашавии маънавӣ ва ҷисмонии фондҳои асосии истеҳсолот ва корношоямии онҳо гардид. 

Истеҳсоли маҳсулоти саноати кимиё то соли 2030
	Номгӯи маҳсулот
	Солҳо

	
	2018
	2025
	2030

	Нуриҳои минералии навъи карбамид,

ҳазор тонна
	-
	500
	500

	Аммиаки синтетикӣ, ҳазор тонна
	-
	300
	300

	Хлори моеъ, тонна
	-
	7,0
	7,0

	Содаи каустикӣ, тонна
	-
	100
	100

	Оҳаки хлор, тонна
	-
	7,0
	7,0

	Маҳсулоти пластмассӣ, ҳазор тонна
	19,0
	21,4
	29,4

	Маводи моеи шӯянда, тонна
	1,5
	113
	138


142. Дар соҳа корҳои сохтмон ва барқарорсозии корхонаҳои бузурги комплекси саноати кимиёвии мамлакат шурӯъ гардиданд.

143. Айни замон дар ҷамъияти саҳомии кушодаи «Нуриҳои Осиё» тағйир додани низоми технологӣ, истеҳсоли гази синтезӣ аз ангишт идома дорад. Иҷрои ин лоиҳа имконият медиҳад, ки кишоварзони мамлакат дар навбати аввал бо 300 ҳазор тонна нурии минералии карбамид таъмин гарданд ва дар зарфи 3 соли оянда то соли 2030 ҳамасола 500 ҳазор тонна карбамид истеҳсол мегардад. 

144. Самтҳои асосии рушди саноати кимиёи Тоҷикистон ба гузаронидани тадқиқотҳо ҷиҳати муайян намудани манбаъҳои ашёи хоми истеҳсолӣ барои ба кор андохтани коргоҳҳои ҷамъияти саҳомии кушодаи «Тамохуш» ва ҷамъияти саҳомии кушодаи «Комбинати фулузоти нодири Ленинобод», омӯзиш ва таҳқиқотҳои илмӣ оид ба муайян намудани таркиб ва файзнокии кони фосфорити «Равот»-и шаҳри Панҷакент бо мақсади таъсиси истеҳсолоти нурии минералии фосфордор вобаста мебошанд.

6. Сиёсати рушди иқтидори содиротӣ ва

воридотивазкунанда дар саноат

145. Фаъол гардонидани амалҳои воридотивазкунанда дар корхонаҳои саноатӣ, қисми асосӣ ва таркибии тадбирҳо дар самти боло бардоштани иқтидори содиротии онҳо ба ҳисоб меравад. Содирот агар мақсади стратегӣ бошад, пас воридотивазкунанда тадбири тактикие мебошад, ки дар асоси чорабиниҳои амиқ барои устувории қобилияти содиротии саноат тариқи модернизатсияи истеҳсолот, зиёд гардонидани иқтидорҳои истеҳсолӣ, васеъ гардонидани номгӯи маҳсулоти истеҳсолшаванда нигаронида шудааст. 

146. Ҷиҳати амалисозии босамари сиёсати воридотивазкунӣ ва мутобиқсозии муносиби он бо вусъати имкониятҳои содиротӣ Барномаи мусоидат ба содирот ва воридотивазкунии Ҷумҳурии Тоҷикистон барои солҳои 2016-2020 ҳуҷҷати раҳнамо буда, тибқи он дар давраи миёнамуҳлат зиёд кардани 20 номгӯи молҳои содиротӣ ва 20 намуди нави молҳои саноатии воридотивазкунанда пешбинӣ шуда, амалисозӣ ва истифодаи технологияҳои нави барои коркарди ашёи хоми маҳаллӣ самаранок, соҳаҳои металлургияи ранга, коркарди сангҳои қиматбаҳо, заргарӣ, мошинсозӣ, масолеҳи сохтмон, хӯрокворӣ ва саноати сабук ҳамчун бахшҳои заминавии афзалиятноки  истеҳсолоти  маҳсулоти воридотивазкунанда интихоб шудаанд.

147. Истифодаи самараноки механизмҳои муосири ҳамкорӣ бо истеҳсолкунандагони азими маҳсулоти хӯрокворӣ ҷиҳати ба роҳ мондани истеҳсоли маҳсулоти воридотивазкунанда имконият фароҳам овард, ки дар мамлакат воридоти нӯшокиҳои ғайриспиртӣ ва оби маъданӣ дар муддати кӯтоҳ то 25 фоиз кам гардад. 

148. Ҷиҳати ноил гардидан ба яке аз ҳадафҳои муҳими Стратегияи миллии рушди Ҷумҳурии Тоҷикистон барои давраи то соли 2030, яъне трансформатсияи иқтисодиёти миллӣ аз аграрӣ – индустриалӣ ба индустриалӣ – аграрӣ саҳми соҳаи мошинсозӣ басо муҳим арзёбӣ мегардад. 

149. Бо назар доштани талаботи соҳаи кишоварзӣ, иқтидорҳои мошинсозӣ ва коркарди металл ба зиёд намудани истеҳсоли техника ва мошинолоти кишоварзӣ имконият доранд. Бо вуҷуди ин, барои рушди корхонаҳои соҳа таҷдиди технология, ҷалби сармоя, ба роҳ мондани муносибатҳои кооператсионӣ бо муассисаҳои таъминотию таъмирии техникаи кишоварзӣ ва пешниҳоди фармоишҳо зарур арзёбӣ мегардад. 

150. Дар саноати сабук, иқтидорҳои корхонаҳои нассоҷӣ ва дӯзандагӣ барои истеҳсоли пурраи маҳсулотҳои воридотивазкунанда аз ҷумла: матоъҳои тайёри пахтагин (чит, сатин, дока, тик), матоъҳо барои истеҳсоли шиму костюм ва курта, ҷинс, ҷуробҳо, мебелҳои гуногун, либосҳои мактабӣ, шиму костюм барои калонсолон, маснуоти қолинӣ ва тафтенгӣ, пойафзол (намудҳои гуногуни пойафзоли резинӣ), маҳсулотҳои дӯзандагӣ (рахти хоб, матрас, болишт, либосҳои махсус) имконият доранд.  

151. Иқтидори корхонаҳои саноатӣ бо назар доштани барқарорсозии онҳо тариқи навсозии техникию технологӣ, танзими давлатии таъминот бо ашёи хоми дохилӣ ва андешидани чораҳо вобаста ба солимгардонии вазъи иқтисодию молиявии онҳо ҷиҳати вусъат додани истеҳсоли маҳсулоти воридотивазкунанда кифоя мебошанд. 

7.   Сиёсати сармоягузорӣ дар саноат
152. Маблағгузории Стратегия аз ҳисоби сармоягузорӣ ва шарикони рушд ба амал бароварда мешавад.

153. Дар Тоҷикистон барои таъмини ҷолибияти сармоягузорӣ омилҳои дар боло зикршуда тариқи қонунгузорӣ ба вуҷуд оварда шудаанд.  Солҳои охир таваҷҷуҳи давлат ба рушди босуботи соҳаҳои саноати коркард нигаронида шудааст ва дар ин самт маҷмӯи тадбирҳое андешида шудаанд, ки афзалиятнокии ин соҳаҳоро ба ҷалби сармоя таъмин менамоянд. 

154. Бо вуҷуди ин зарур аст, ки дар рушди саноат ҳиссаи қарзҳои дарозмуддати бонкӣ бо фоизҳои паст зиёд карда шуда, истифодабарии маблағҳои Фонди дастгирии соҳибкории назди Ҳукумати Ҷумҳурии Тоҷикистон ҷиҳати амалисозии лоиҳаҳои сохтмони корхонаҳои саноатӣ, ҳавасмандгардонии кормандони соҳаҳои саноат тариқи танзими зиёд кардани музди меҳнат, таъминот ба манзили истиқоматӣ аз ҳисоби фонди ҳавасмандгардонии иқтисодии корхонаҳои саноатӣ (фоидаи соф), ба корхонаҳои коркард ҷудо намудани қитъаҳои замин бо мақсади ташкили заминаи истеҳсолии ашёи хом, ҳавасманд намудани кишоварзон ва хоҷагиҳои деҳқонӣ дар супоридани ҳосили меваю сабзавот ба корхонаҳои коркард, пешниҳоди имтиёзҳои андозӣ ба корхонаҳои саноатии истеҳсолкунандаи маҳсулоти содиротӣ, ҳимояи манфиатҳои иқтисодии истеҳсолкунандагони ватанӣ бо роҳи муқаррар намудани квотаҳои мушаххас барои воридоти молу маҳсулоте, ки намунаи он дар корхонаҳои ватанӣ истеҳсол карда мешавад, воридоти молу маҳсулоти пастсифати саноатӣ ба бозори мамлакат пешгирӣ карда шавад. 

155. Муҳим аст, ки ба сифати фишанги иқтисодии ҳавасмандгардонии раванди ҷалби сармоягузорӣ мутобиқи Қонуни Ҷумҳурии Тоҷикистон «Дар бораи сармоягузорӣ» ва Қонуни Ҷумҳурии Тоҷикистон «Дар бораи созишномаи сармоягузорӣ» барои сармоягузорон имтиёзҳои андозбандӣ ва кафолатҳои давлатӣ амалӣ карда шаванд. Фишангҳои иқтисодии ҳавасмандгардонӣ афзалиятан барои сармоягузорони дохиливу хориҷие равона мегарданд, ки лоиҳаҳои пешниҳодкардаи онҳо ба рушди соҳаҳои коркард дар асоси технологияҳои нави мутобиқ ба истеҳсоли маҳсулоти рақобатнок нигаронида шудаанд. 

156. Ба ғайр аз ин, бо мақсади баланд бардоштани ҷолибияти сармоягузорӣ барои истеҳсолоти афзалиятнок давлат ҷиҳати пурзӯр намудани ҳифзи манфиатҳои сармоягузорон тадбирҳои зеринро ба амал мебарорад: 

-  аз андоз аз арзиши иловашуда ва боҷи гумрукӣ озод намудани таҷҳизоти технологии нав, ки барои пуррагардонии фондҳои асосии истеҳсолот ворид мегарданд;

- соддагардонии расмиёти иҷозатномадиҳӣ ба ҳамаи намудҳои фаъолият, ки ба соҳаҳои саноат мансуб мебошанд. 

8.   Ҷорӣ намудани технологияҳои нав 
ва амалисозии сиёсати инноватсионӣ
157. Самтҳои рушди инноватсионии иқтисодиёти кишвар, алалхусус саноат дар Барномаи давлатии рушди инноватсионии Ҷумҳурии Тоҷикистон барои солҳои 2012 – 2020 пешбинӣ шуда, мақсади асосии он аз баланд бардоштани маҳсулнокӣ ва рақобатнокии истеҳсолот, таҳкими имконоти истеҳсоли маҳсулот дар асоси технологияи баланди инноватсионӣ бо хусусиятҳои сарфаҷӯии энергия, захираҳои ашёӣ ва бехатарии экологӣ иборат мебошад. 

158. Ҷиҳати иҷрои мақсад ва вазифаҳои сиёсати инноватсионӣ дар саноат муқаррар намудани муносибат бо объектҳои фаъолияти инноватсионӣ, яъне муассисаҳои илмӣ новобаста аз мансубияти ташкилию ҳуқуқии онҳо ва шахсони ҳуқуқӣ, ки лоиҳаҳои нави технологиро кор карда баромадаанд, бояд дар мавқеи аввал қарор дода шавад. 

159. Сиёсати инноватсионӣ дар саноат тақозои онро дорад, ки муассисаҳои илмӣ-таҳқиқотии академиявӣ, соҳавӣ ва муассисаҳои таълимии олӣ амалияи тиҷоратикунонии лоиҳаҳои инноватсиониро бештар фаъол гардонанд. 
160. Дар марҳилаи аввал бо иқдоми ин муассисаҳо идеяи коркарди илмӣ пайдо мегардад, дар марҳилаи дуюм коркарди илмии лоиҳа анҷом ёфта, дар истеҳсолоти таҷрибавӣ аз озмоиш гузаронида мешавад, дар марҳилаи сеюм бо назардошти самарабахш будан технологияи таҳқиқшуда дар истеҳсолоти васеи саноатӣ амалӣ хоҳад шуд.

161. Аҳамияти фаъолияти инноватсионӣ ва ҷорӣ намудани технологияҳои нав дар соҳаҳои саноат - афзоиши вазни қиёсии маҳсулоти дар натиҷаи азхудкунии технологияи муосир истеҳсолшуда, ба содирот баровардан ва қонеъ гардонидани бозори дохилӣ аз ин маҳсулот мебошад.

162. Дар давраи пешбинишуда азхудкунии лоиҳаҳои нави технологӣ ба самтҳои зерин идома меёбад:

- дар саноати маъданҳои куҳӣ бештар ба ташкили истеҳсолоти маҳсулоти тайёр аз консентратҳои сурб, руҳ, мис, истифодаи технологияҳои дар як раванд ҷудо намудани металлҳои ҳамроҳ, аз қабили тилло, нуқра ва металлҳои нодиру камёфт;

- дар саноати хӯрокворӣ технологияҳои коркард ва истеҳсоли бепартови равғани растанӣ аз маҳсулоти маҳаллӣ;

- дар саноати сабук истеҳсоли маҳсулоти нассоҷӣ, дӯзандагӣ (либоси мактабӣ) ва моделҳои нави пойафзоли мардона, занона ва кӯдакона, истеҳсоли матоъ аз атласу адрас, қолинбофии дастӣ;

- дар саноати масолеҳи сохтмон ҷорӣ намудани технологияҳои такмилёфтаи истеҳсоли гаҷкартон, кошинҳо ва шиша;

-  дар саноати мошинсозӣ ва кимиё истеҳсоли феррохӯлаҳо, қисмҳои эҳтиётӣ барои таҷҳизоти технологии корхонаҳои саноатӣ, сохтмон ва роҳсозӣ, мошинолоти кишоварзӣ дар назар дошта шудааст.

163. Сохтори имрӯзаи саноатро бештар корхонаҳои хурд ташкил медиҳанд, ки онҳо барои афзоиш додани ҳаҷми истеҳсолот ба воридоту азхудкунии технологияҳои нав эҳтиёҷ доранд. Бо мақсади вусъат бахшидан ба навсозии технологии истеҳсолоти корхонаҳо зарурати васеъ гардонидани инфрасохтори инноватсионӣ (паркҳои технологӣ, марказҳои паҳнкунии технологияҳо, таҳкими муносибатҳои кооператсионӣ дар ҳар як соҳаи саноат, расонидани кумаки техникӣ дар доираи ассотсиатсияҳои соҳибкории истеҳсолӣ) ба вуҷуд омадааст. Муҳим аст, ки барои тақвият бахшидан ба иҷрои тадбирҳои зикршуда маблағгузориҳои ғайрибуҷетӣ аз ҳисоби саҳмгузории ассотсиатсияҳои соҳавии саноат ва амалиётҳои лизингӣ ба таври васеъ истифода гарданд.

164. Ба амал баровардани сиёсати инноватсионӣ ва ҷорӣ намудани технологияҳои нав дар алоқамандӣ бо тадбирҳои зерин метавонад натиҷаҳои самаранок диҳад:

- бо назардошти ниёзмандии саноати мамлакат муайян намудани номгӯи мавзуъҳои муҳими илмӣ в илмӣ-таҳқиқотӣ оид ба коркарди технологияҳои нав, мушаххас гардонидани нақшаи иҷрои ин мавзӯъҳо бо баҳисобгирии истифодаи ашёи хоми дохилӣ, сифатнокӣ ва талаботи бозор;

- муқаррар намудани самтҳои ҳамкорӣ тариқи шартномабандӣ байни корхонаҳои саноатӣ, муассисаҳои илмӣ - таҳқиқотӣ, шахсони воқеӣ ва ҳуқуқӣ ҷиҳати бо фармоиш анҷом додани таҳқиқотҳо оид ба технологияҳои истеҳсоли маҳсулоти тайёр ва борақобат;

- мутобиқ гардонидани таҳқиқотҳои илмӣ ва технологияҳои инноватсионӣ ба истеҳсоли маҳсулоти ниҳоии воридотивазкунанда ва самти содиротӣ дар корхонаҳои ватанӣ;

   - фаъол гардонидани тадбирҳо вобаста ба ҳавасмандгардонии равандҳои дар истеҳсолот ҷорӣ намудани дастовардҳои илмӣ- техникӣ ва натиҷаҳои фаъолияти зеҳнии ихтироъкорону навоварон.
9.  Сиёсати илмӣ-техникӣ, тайёр намудани

кадрҳои касбии соҳаҳои саноат

165. Сиёсати илмӣ-техникӣ дар бахши саноати Ҷумҳурии Тоҷикистон ба инкишофи таҳқиқотҳо вобаста ба истеҳсолоти дар асосҳои илмӣ ва технологияҳои баланд таъсисёфта, тадриҷан тағйир додани самти фаъолияти корхонаҳо аз истеҳсолкунандаи ашёи хом ба маҳсулоти ниҳоии бо даври пурраи технологӣ ҳосилшуда ва таъминоти соҳа ба мутахассисони касбии дорои қобилияти баланди зеҳнӣ нигаронида мешавад.

166. Чунин сиёсат бо назар доштани коҳиш ёфтани сатҳи илмӣ- техникии истеҳсолот, кам шудани миқдори кашфиётҳои технологӣ оид ба азхудкунии маҳсулоти нав ва зарурати барориши маҳсулоти нав дар асоси талаботи бозор бо истифодаи дастовардҳои илмӣ-техникии муосир роҳандозӣ мешавад.  

167. Дар шароити имрӯза, ки ҷорӣ намудани технологияҳои нав дар соҳаҳои саноати кишвар босуръат идома дорад, тайёр намудани мутахассисони касбӣ аҳамияти ба худ хос пайдо карда, аз онҳо азхудкунии дониши устувори асосҳои техника ва технологияи истеҳсолот, усулҳои ташкили меҳнат вобаста ба касби дахлдор, амалӣ карда тавонистани донишҳои назариявӣ ва дарки муносибатҳои навро ба тайёр намудани ҷавонон барои иштирок дар истеҳсолот тақозо мекунад.  

168. Раванди таъминоти кадрҳои касбӣ барои соҳаи саноат аз ҳисоби хатмкунандагони муассисаҳои таҳсилоти олии техникӣ ва миёнаи махсуси кишвар масъалаи аҳамиятнок буда, ҳалли фаврии он ба танзими давлатӣ ва ҳамкории муштараки вазорату идораҳои дахлдор вобаста аст. Дар истеҳсолоти саноатии мамлакат норасоии мутахассисони касбҳои идоракунии технологияҳои нав, технологҳои истеҳсолоти металлургӣ, кимиёвӣ, шишабарорӣ, маводҳои рангубор, маҳсулоти пластикӣ ва менедҷерҳои маркетинги бозор ба назар мерасад. Дар робита ба ин, зарурати аз нав дида баромадани нақшаи тайёр кардани мутахассисон дар донишгоҳҳои самти техникии кишвар ва ҳамчун муассисаҳои такягоҳӣ ба корхонаҳои саноатӣ вобаста намудани онҳо ба миён омадааст. Яке аз тадбири самарабахши таъминоти кадрии саноат ба истеҳсолот ҷалб кардани хатмкунандагони лаёқатноки муассисаҳои таҳсилоти олӣ мебошад. 

169. Дар оянда бо назар доштани он, ки дар соҳаҳои саноат бештар технологияҳои хориҷӣ ҷорӣ карда мешаванд, бояд таҷрибаомӯзии мутахассисони муҳандисӣ – техникии соҳаҳои саноат дар ширкатҳо ва муассисаҳои илмӣ – таҳқиқотӣ ва таълимии хориҷӣ, ба ҷумҳурӣ ҷалб намудани мутахассисони баландихтисоси хориҷӣ бо мақсади омӯзиш ва тайёр кардани кадрҳои маҳаллӣ ба амал бароварда шаванд. 

170. Ба сифати шартҳои ҳавасмандгардонӣ ва таъмини рақобатнокии захираҳои меҳнатӣ барои саноат ҷорӣ намудани системаи шартномавӣ байни муассисаҳои таҳсилоти олӣ, миёнаи махсус ва касбӣ-техникӣ бо корхонаҳо ҷиҳати сафарбарии донишҷӯёни хатмкунанда ба истеҳсолот бо кафолати ҷои кор ва дигар шартҳои иҷтимоӣ метавонад манфиатнок гардад. 

10. Мониторинг ва баҳодиҳии раванди амалисозии Стратегия

171. Бо мақсади пешбурди назорат ба иҷрои вазифаҳои дар Стратегия пешбинишуда зарурати ташкили системаи мониторинги лоиҳаҳои афзалиятноки соҳаҳои саноат дар давраи пешбинишуда арзёбӣ мегардад.

172. Мониторинг ва баҳодиҳии раванди амалисозии Стратегияро Вазорати саноат ва технологияҳои нави Ҷумҳурии Тоҷикистон ба амал бароварда, ҳамасола бо назар доштани маълумоти аз мақомоти иҷроияи маҳаллии ҳокимияти давлатӣ гирифташуда ахбори таҳлилӣ таҳия гардида, ба Ҳукумати Ҷумҳурии Тоҷикистон пешниҳод мешавад.

173. Мавриди баҳодиҳӣ нишондодҳои (индикаторҳои) миқдорӣ ва сифатии зерин қарор дода мешаванд:

- нишондодҳои солонаи афзоиши иқтисодии корхонаҳои саноатӣ дар асоси ҳуҷҷатҳои расмии мақомоти омори давлатӣ;

- ҳиссаи маҷмӯи маҳсулоти саноатӣ дар таркиби маҷмӯи маҳсулоти дохилӣ;

- сатҳи техникию технологии корхонаҳо, ҷолибияти сармоягузории онҳо, ҳаҷми маблағгузориҳо ба рушди истеҳсолот;

- иҷрои нақшаи пешбинии ташкили истеҳсолоти нав бо баҳисобгирии хусусияти минтақаҳои ҷойгиршавӣ вобаста ба дастрас будани ашёи хоми истеҳсолӣ; 

- дар корхонаҳо истеҳсол гардидани маҳсулоти рақобатноки содиротӣ ва воридотивазкунанда;

- афзун гардидани вазни қиёсии маҳсулоти тайёр дар маҷмӯи маҳсулоти саноатӣ;

- муносибати корхонаҳои коркард бо истеҳсолкунандагони ашёи хом;

- иҷрои фармоиши давлатии захираи ашёи хоми кишоварзӣ барои корхонаҳои коркард;

- иҷрои фармоиши давлатӣ барои хариди маҳсулоти корхонаҳои саноатии ватанӣ;
- маблағгузориҳо барои воридоти технологияи нав, ташкили корхонаҳо ва истеҳсолоти нав, шумораи ҷойҳои корӣ; 

- ҳаҷми маблағгузориҳои дохилии корхонаҳо,

- аз ҷониби комиссияи давлатӣ қабул намудани хати технологии корхонаҳои нави саноатӣ;

- вазъи кор бо кадрҳо, тайёр кардан ва бозомӯзии мутахассисони соҳаҳои саноат.  

11.  Хулоса

174. Стратегия барои устувории мавқеи саноат дар таъмини истиқлолияти иқтисодии Тоҷикистон ва ҳалли масоили муҳимтарини иҷтимоӣ, аз ҷумла афзун намудани ҷойҳои корӣ ва ба маротиб баланд бардоштани некӯаҳволӣ, ҳамчун ҳуҷҷати раҳнамо шароити мусоид фароҳам меоварад.

175. Дар он пеш аз ҳама барқароршавии устуворонаи хусусияти индустриалию аграрии иқтисодиёт инъикос меёбад. Ин пешравиҳо дар ташаккули сохтор ва усулҳои идоракунии саноат инъикос меёбанд.

176. Дар охири давра дар таркиби иҷтимоии соҳа моликияти соҳибкории хусусӣ бартарӣ пайдо карда, он ба қувваи асосии ҳаракатдиҳандаи саноат табдил меёбад.

 177. Корхонаҳои хурду миёнаи истеҳсолии бахши хусусӣ дар тамоми манотиқ, хусусан дар минтақаҳои кӯҳӣ ва дурдаст зуд инкишоф хоҳанд ёфт.

178. Давлат системаи танзими сиёсати саноатро дар ҳамаи шаклҳои моликият дастгирӣ менамояд ва ба амал мебарорад. 

179. Дар давраи пешбинишуда ҷиҳати воридсозии тағйирот ба санадҳои меъёрии ҳуқуқӣ вобаста ба маҳдуд кардани уҳдадориҳои корхонаҳои саноатӣ дар назди андозу буҷет, ки метавонанд ба рушди саноат такони ҷиддӣ бахшанд, тадбирҳо ба амал бароварда мешаванд. 

180. Бо мақсади вусъат бахшидан ба навсозии технологии истеҳсолоти корхонаҳо зарурати васеъ гардонидани инфрасохтори инноватсионӣ (паркҳои технологӣ, марказҳои паҳнкунии тенологияҳо, таҳкими муносибатҳои кооператсионӣ дар ҳар як соҳаи саноат, расонидани кумаки техникӣ дар доираи ассотсиатсияҳои соҳибкории истеҳсолӣ) ба вуҷуд омадааст.

181. Раванди таъминоти кадрҳои касбӣ барои соҳаи саноат аз ҳисоби хатмкунандагони муассисаҳои таҳсилоти олии техникӣ ва миёнаи махсуси кишвар масъалаи аҳамиятнок буда, ҳалли фаврии он ба танзими давлатӣ ва ҳамкории муштараки вазорату идораҳои дахлдор вобаста аст.

182. Ин пеш аз ҳама ба корхонаҳои коркард, бо назар доштани бартарӣ пайдо кардани истеҳсолоти даври пурраи коркарди ашёи хом, ки ба афзун намудани вазни қиёсии маҳсулоти тайёр дар маҷмӯи маҳсулоти саноатӣ саҳм мегузоранд, дахл дорад. 

